
mazwale kha mbingano ya Tshivenḓa. Ṱhoḓea ya ngudo iyi yo wanala i ya ndeme 

ngauri naho vhaṅwe vhagudi vho ṱoḓulususa nga ha zwiteṅwa zwo vhalaho malugana 

na ṱhuṱhuwedzo ya Vho mazwale kha mbingano ya Tshivenḓa, ṱhoḓisiso iyi yo sedzesa 

kha vhudzivha ha ṱhuṱhuwedzo. 

Uya nga ha mvele ya Tshivenḓa, musi vhatukana na vhasidzana vho no aluwa, vha 

lavhelelwa u mala ka u malwa. Zwenezwoha, mbingano hei i nga ṱuṱuwedziwa nga nḓila 

yo vhifhaho kana mbuya nga Vho mazwale. Vhaṅwe vhavhingana vha kombetshedzea 

mazwale, ha vha na dzine dza bvelela zwi tshi bva nga vhushaka havhuḓi na Vho 

mazwale, zwenezwoha tshipikwa tsha ṱhoḓisiso iyi ndi u ṱoḓisisa ṱhuṱhuwedzo ya Vho 

    ABTSRACT 

In this research an attempt has been made to assess and investigate the impact of the 

in-laws on Tshivenḓa marriage. This study was found to be necessary because 

although other scholars have investigated various aspects with regard to the impact of 

the in-laws on Tshivenḓa marriage, an in depth research on their impact has not been 

conducted. 

According to the Tshivenḓa culture, when boys and girls become older they are 

expected to get married. So this marriage can be influenced negatively or positively by 

the in-laws. Some couples are forced to live with the in-laws. 

There are some marriages that do not last due to the negative interference of the in-

laws but there are some marriages that are succeeding due to the positive relationship 

with the in-laws, therefore the aim of this research is to investigate the impact of in-laws 

on marriages. 

NDIMA YA U THOMA 

MVULATSWINGA YA ṰHOḒISISO YA ṰHUṰHUWEDZO YA VHOMAZWALE 
KHA MBINGANO YA TSHIVENḒA 
 
1.1 MVULATSWINGA 

Mbingano ndi tshithu tsha ndeme musi ho sedzwa mvele ya Tshivenḓa. Ndi 

tshithu tshi bvelelaho ho tanganywa miṱa mivhili ine ya bva ha vhomakhulu na 

vhakwasha. Afha ndi hune vhomazwale vha vha na ṱhuṱhuwedzo khulwane 

vhukuma kha u lalama kana u pwashekana ha mbingano. 

Tshifhinga tshine ra khou tshila khatsho ndi tsha ndeme ho sedzwa mbingano 

dza musalauno hu tshi vhambedzwa na dza kale. Henefha ndi hune ra ḓo sedza 

uri vhomazwale vha shela hani mulenzhe musi ro sedza mbingano ya 

Tshivenḓa. 

Musi muthu o mala kana u maliwa zwi mu ṋea ndeme vhutshiloni. Mbingano i 

fanela u ṱhonifhiwa kha masia oṱhe. I nga vha mbingano ya Tshivenḓa kana ya 

tshikhiresite i fanela u ṋewa tshirunzi tsho fhelelaho. 

Mbingano ndi tshithu tsho thomaho tsikoni u ya nga Tshikhiresite. Mudzimu o 

sika muthu ane a vha Adamu. O ḓo vhona zwo fanela uri a mu ṱoḓele mufarisi 

wa u mu bvisa vhuludu. Izwi zwi ri sumbedza uri muṱa kha musiki washu ane a 

vha Mudzimu ndi tshithu tsha ndeme vhukuma. 

Kha murafho muṅwe na muṅwe hu na mvelele ine ya tevhedzwa. Arali zwithu 

zwi sa tshimbili nga ngona Ṋemulalo u a pfuluwa. Kha Vhavenḓa hu na 

nzudzanyo ine ya tevhedzwa ine khayo zwi a konadzea ha vha na masiandaitwa 

o vhifhaho zwo bva midzini kha vhomazwale arali tshipiḓa itsho tshi sa pfukiswa 

nga ngona. 

1.2 THAIDZO DZI KWAMAHO ṰHOḒISISO 

Ṱhonifho ndi tshithu tsha ndeme musi munna na mufumakadzi vhe kha 

mbingano.  Hu na maitele a Tshivenḓa ane a tewa u tevhedzwa musi muthu a 

tshi dzhena mbinganoni. Mufumakadzi wa Muvenḓa ane a khou ya u dzhena 

mbinganoni u laiwa nga vhakegulu. U a laiwa uri munna u fariswa hani na 

ṱhonifho yo fhelelaho ine a fanela u i wana.  Zwi a ombedzelwa uri munna ndi 

ene ṱhoho ya muḓi o tea u pfiwa.  

Munna kana vhanna vha re na tshenzhemo ya mbingano vha a dzula fhasi nae 

vha mu pfumbudza nga kufarele kwonekwone kwa mufumakadzi. Zwi a 

ombedzelwa uri mufumakadzi a si mushumi ha ngo ḓa u vha tshivhotswa u 

fanela u funiwa. 

Kha Bivhili (1936: Vhaefesa, 5:33) i ṱalutshedza uri munna kha fune 

mufumakadzi wawe hone mufumakadzi a ofhe munna wawe a mu ṱhonifhe. 

Tsedzuluso iyi i ḓo ṱoḓa uri vhomazwale vha shela hani mulenzhe. 

Zwifhinga zwine  ra  khou tshila khazwo zwo shanduka. Ri khou tshila kha ḽifhasi 

ḽo ḓalaho dzipfanelo. U ya nga ha vhuṱanzi vhu bvaho kha inthanete 

(http/www.domesticviolence). Nga ṅwaha wa 1994 nga ḽa 13 Khubvumedzi 

mulayo wa u lwa na u tambudziwa ha vhafumakadzi wo ḓo phasiswa kha ḽa 

Afrika Tshipembe (Violence Against Woman Act of 1991). Mulayo uyu wo ita uri 

vhafumakadzi vha kone u ḓivha pfanelo dzavho. 

Dimokoirasi iyi i ṱuṱuwedza ndinganelo (50/50) ine vhanna a vha i ṱanganedzi 

vhunga i tshi vha fhungudzela maanḓa e vha vha vhe nao zwiḽa kale. Zwenezwi 

zwi ḓisa phambano muṱani vhunga vhanna vha sa pfesesi iyi tshanduko. Gerdes 

(1981:290) u ṱalutshedza uri munna u fanela u shuma mishuma yo livhanaho na 

vhanna ngeno mufumakadzi na ene a tshi lavhelelwa uri a shume yawe i ngaho 

u bika, u swikela, u alusa vhana na miṅwe. Kha tsedzuluso iyi ndi zwa ndeme uri 

vhomazwale vha shela hani mulenzhe.  Demokirasi ya sa dzhiiwa zwavhuḓi i a 

ḓisa phambano muṱani. 

Tshelede mbinganoni ndi ine ya khou itisa uri ṱhuṱhuwedzo ya vhomazwale 

mbinganoni i si tsha vhonala.  

Munna kana musadzi o wana ḽiposwo ḽihulu mushumoni ḽine ḽa mu holela 

tshelede nnzhi, tshelede u a wana i tshi dzhia ndango kha mbingano. Hu si tsha 

vha na u ṱanganedza ngeletshedzo ine ya bva kha ane a wana malamba 

maṱuku. U pfa muthu a si na zwawe a zwo ngo leluwa. Munna kanzhi u a 

balelwa u ṱanganedza nyimele ya musi a tshi hola tshelede ṱhukhu kha ya 

musadzi. Kha nyimele dzo raliho hu ḓo ṱoḓea vhomazwale uri vha nga shela 

hani mulenzhe mbinganoni. 

U sa fulufhedzea mbinganoni ndi tshithu tsho ḓowelaho shangoni. Stayt 

(1968:152) u ṱalutshedza uri kale musi ho vha na u sa fulufhedzea mbinganoni, 

ho vha hu na nḓila ye vhomazwale vha vha vha tshi tandulula thaidzo iyi ngayo. 

Mbingano dza musalauno dzo ḓala mabulayo nga mulandu wa uri thaidzo dza u 

sa fulufhedzea a dzi khou tanduluwa nga nga nḓila yone. A hu tshe na u 

konḓelelana kha vhukhakhi. U sa fhulufhedzea mbinganoni tsho vha tshi tshi 

dzhiiwa tshi tshithu tsha ndeme tshine arali muthu o mangala o ita vhukhakhi ho 

raliho o vha a tshi dzhielwa vhukando vhu vhavhaho nga maanḓa. Henefho ndi 

hune vhomazwale vha ṱoḓea uri vha shela hani mulenzhe kha nyimele yo raliho. 

  

Good fences make good neighbours your in-laws need to be 
your neighbours and there need to be really good fences up set 
boundaries about when they are andare not invited into your 
lives.   

Afha u khwaṱhisedzwa uri vha re mbinganoni vha dzula fhasi vha pfana uri muṱa 

wavho vha u tshimbidza hani. Arali hu na vhana vha tea u vha alusisa hani. U 

vhetshelwa milayo ya matshilele nga vhomazwale vha pfa zwi si zwa ndeme. 

Zwi sumbedza uri vhomazwale vha fanela u sumbedza uri vha shela hani 

mulenzhe mbinganoni. Nga Tshikhiresite vha tenda kha ḽa uri vhushaka kana 

vhukonani na vhomazwale vhu fanela u dzula vhu kha tshiimo tshavhuḓi hu si uri 

vha tea u tou dzhia ndango kha mbingano. Hezwi zwi thusa musi ho vuwa 

khakhathi kha mbingano vhomazwale ndi hone hune vha ṱoḓea uri vha shela 

hani mulenzhe kha mbingano. 

Mbingano nga mvelele ya Tshivenḓa na kha vharema vhoṱhe i tshi vha hone hu 

vha na kuhumbulele kwa uri hu fanela u vha na vhana. Ndi ngazwo na Mbiti 

(1991:16) a tshi ṱalutshedza u ri: 

The supreme purpose oa Marriage according to African people 
is to bear children to build a family to extend life and to hand 
down the living torch of the human existence. 

Musi zwi tshi khou bala uri ṅwana a vhe hone muṱani, kale ho vha hu na nḓila 

dze dza vha dzi tshi tevhedziwa uri mbingano dzi kone u lalama. U sa vha hone 

ha ṅwana wa mutukana muṱani zwi a ḓisa khuḓano. Hu na kuhumbulele kwa uri 

muṱhannga ndi ene muḽaifa nahone tshifani tshi fanela u pfumba tshi tshi ya 

phanḓa. 

Tsedzuluso iyi i ḓo ṱoḓa u wana uri musi zwo rali vhana vha sa khou kona u vha 

hone muṱani vhomazwale vha shele hani mulenzhe. 

U malana vhathu vha tshe vhatuku hu si na u vhibva ha muhumbulo ndi zwiṅwe 

zwa zwithu zwine zwa dzhenelela vhukuma kha uri mbingano i si lalame. 

Ṱhoḓea dza mbingano vha vha vha sa athu dzi ḓivha. U vha u tshi nga ndi muḓi 

wa mahunḓwane. Hu ṱoḓea ndayo na vhuḓifari havhuḓi. Zwine muṱa wa tea u 

tshimbidzwa ngazwo sa masheleni vha vha vha si na ngauri vha ḓo vha vha sa 

shumi. Henefha hu ḓo ṱodea uri vhomazwale vha shela hani mulenzhe kha 

mbingano. 

U fhelelwa nga mushumo kha munna kana mufumakadzi zwi a ḓisa phambano 

muṱani. U fhelelwa zwi tshi bva kha tshiimo tsha mutakalo wa muthu kana u wa 

ha feme u sa ṱanganedza ha avha vhavhili munna kana mufumakadzi u swika 

hune a lemelwa nga vhuḓifhinduleli ha u shumisa masheleni awe oṱhe a eṱhe 

muṱani. Ndi zwiṅwe zwa zwithu zwine zwa vhanga khuḓano muṱani. Kha nyimele 

yo raliho hu ḓo ṱoḓea uri vha nga shela hani mulenzhe kha uri mbingano i 

vhuyelele ngonani hu dovhe hu vhe na vhutshilo. 

1.3 KUMALELE  RO SEDZA MAITELE A MVELELE 

Mbingano ndi musi muṱhannga na musidzana vho no aluwa vha tshi ṱutshela 

vhabebi vhavho vha dzhena kha mbingano. Hu na nzudzanyo kwayo kha 

matshimbidzele a mbingano u ya nga ha mvelele ya Tshivenḓa hu na zwikolo 

zwine vhana vha ya vha tshe vhaṱuku u itela u pfumbudziwa vha tshi laiwa 

tshipikwa tshihulwane hu u lugisela miṱa ine vha ḓo vha nayo musi vha tshi 

aluwa. Zwo dzudzanywa zwi tshi ya nga mirole. Zwoṱhe zwi vha zwi tshi khou 

lugisela mbingano dzine vha ḓo vha nadzo. 

Nga mvele ya Tshivenḓa ndi musidzana o tshinaho domba fhedzi ane a 

tendelwa u dzhena kha mbingano. Kha muṱhannga hu tendelwa o tshinaho 

thondo. Hu lavhelelwa uri u vha o pfumbudzwa milayo ya mafarele a 

mufumakadzi ane a ḓo vha nae musi a tshi dzhena mbinganoni na matshilele 

henefho muṱani. 

Nga mvelele ya Tshivenḓa a si u funana fhedzi ha vhavhili hune ha vhidzwa u pfi 

mbingano. Mbingano ndi thendelano ya miṱa mivhili. Hu a dzudzanywa na 

kuṱanganedzele kwa muraḓo muswa a no khou ya u dzhena mbinganani. 

A zwi tei u fhelela kha vhavhili. Ndi vhuḓifhinduleli ha ṱhoho dza miṱa u 

dzudzanyela mbingano ya vhana vhavho. Makhadzi ndi ene ane a kwamiwa kha 

miṱa iyi mivhili ho sedzwa makhadzi siani ḽa ha mufumakadzi na makhadzi siani 

ḽa ha munna. Hu tea u vha na nyambedzano kha miṱa heyi mivhili. 

Hu tewa u sedzwa lutamo lwa muṱa wonoyo ho sedzwa na mvele kha muṱa 

wonoyo. Zwine vha tenda khazwo na ṱhoḓea dza zwine vha funa ndi wone mudzi 

muhulwane une wa ita uri mbingano i fhedze tshifhinga tshilapfu. Kha vharema 

lufuno a lu dzhiiwi lu lwa ndeme sa zwine kha mashango a vhukovhela ro sedza 

mvelele lwa dzhiiswa zwone. Kha nzudzanyo hedzi dza tshiofisi nyambedzano 

dza miṱa heyi mivhili vha fanela u swika kha thendelano ya lumalo (lobola). I nga 

bva kha tshivhumbeo tsha kholomo, ine mukwasha a nga badela uri a vhinge 

muselwa wawe. Lumalo ndi ndila ya u sumbedza mita uri i yothe, lumalo lu a 

dovha lwa konanya mita iyi mivhili. Ndi nḓila ya u livhuwa uri vho ri alusela 

mufumakadzi washu zwavhuḓi. 

Arali lumalo lwa bvisiwa zwi vha zwo fhela musidzana na muṱhannga vho no 

khou vhingana vha vha vha tshi vho tou kombetshedzwa u ḓivhofha nga 

nzudzanyo dza vhabebi vhavho. Mbingano yo tevhelaho maga one u ya nga 

mvelele ya Tshivenḓa i bveledza mitshelo yavhuḓi. 

U ya nga ha Mugubane (1998) u ṱalutshedza uri musidzana wa Mutsonga o 

vhingwa u fanela u dzula na mazwale wawe a tshi shuma zwoṱhe. 

Vhomazwale vha ḓo mu tsivhudza uri afha muṱani zwi tshimbilisa hani. A 

fhaṱutshedzwa nga ṅwana u a fhiwa tshiṱanga tshawe a isa phanḓa na u bika u 

swika murathu wa munna wawe a tshi mala, a kona u vha na muḓi wawe. 

Manamela (1965:51) u ṱalutshedza uri vhabebi vha dzudzanya mamalo nga nḓila 

ine a vha nga koni u i badela murahu. U i sa phanḓa kha nganea pfufhi 

“Ntakuseni na vhomakhulu. Kha marangaphanḓa ri wana uri mufumakadzi Vho 

Mutshinye vho kwatelaho munna wavho Vho Rahele vhe vha vha vho kholwa 

makhuwani lwa miṅwaha ya malo. Vho kwata uri u bva tshe vha ṱuwa a vho ngo 

vha vha sumbedzisa uri vha thungo ifhio kana u posa tshelede ya u unḓa muḓi. 

Vho Mutshinye vho ḓo swika he vha koloda tshelede kha vhaṅwe munna vhe 

vha vha vha tshi pfi Vho Ntakuseni uri vha kone u ṱunḓela vhana vhavho 

vhararu. Ho no vha nga murahu vho ḓo wanulula uri vha nga si tsha kona u 

badela murahu tshelede vha vho dzudzanya uri havho Vho Ntakuseni vha male 

hoyu ṅwana wavho wa musidzana muhulwane. Ho ḓo vha na thendelano vhukati 

ha Ntakuseni na musidzana wa Vho Mutshinya zwauri vha fanela u tou 

vhingana.  Fhungo ḽo ḓo ladzwa nga yeneyo nḓila. 

1.3.1 Nzudzanyo ya kumalele nga vhabebi 

Vhabebi vha a dzudzanya mbingano u khwaṱhisa vhushaka havho arali vhe 

dzikhonani.  Sigogo (2002:96) kha ḓirama ine ya pfi ḽa ḓa hafha ḽia a kovhela, 

kha mvulatswinga ri wana mukalaha Vho Masuwanyise vha tshi ṋekedzela 

khonani yavho ṅwana wavho wa musidzana Vhulahani kha Vho Jona 

Khavhatondwi vhe vha vha vho no ṱala luvhili, vho vha vha tshi vho dzula na 

vhana vhavho vhe vhomme avho vha vha sia. 

Tshipikwa tshihulwane tsha u ṋekedzela ṅwana wavho mukalaha Vho 

Khavhatondwi vhe vha vha vho no aluwa lune vha nga ḓi dzhiiwa u pfi 

khotsiawe, ndi u ṱoḓa u khwaṱhisa vhushaka havho na khonani yavho. 

O ḓo hana a fhedza o shavha a ṱuwa a ya u maliwa nga Vhangani ane a mu 

funa. Vho ḓo ṱuwa vhoṱhe vha ya makhuwani he Vhangani a vha a tshi shuma 

hone vha dzula vhoṱhe sa munna na mufumakadzi. Vho Masuwanyise vho ḓo 

fhedza vha tshi khou lila nga maanḓa ngauri ṅwana wavho o fhedza a songo 

tsha malwa nga khonani yavho. 

1.3.2 Nzudzanyo ya kumalele kha mvelele ya vhalemba 

Vhabebi tshiṅwe tshifhinga vha a dzudzanya mbingano ya vhana vhavho vha 

tshi itela uri mvelele yavho i songo ngalangala. Vhalemba vha ṱuṱuwedza vhana 

vhavho uri vha male kana u malwa nga mulemba wa hawe. Vhabebi vha 

lavhelela uri vhana vha aluswe u ya nga ha mvelele yavho. Haya ndi mawanwa 

o ṱoḓulusiwaho nga (Dr Rudo Mathivha in Johannesburg on 15th  October 1999). 

Vhabebi tshiṅwe tshifhinga vha dzudzanya mbingano u tsireledza vhuimo ha 

muṱa tsumbo: nnḓu ya vhuhosini. (vha miṱani ya vhuhosi ha Mphaphuli, ha 

Rammbuḓa, ha Tshivhase na vhaṅwe a vha tei u mala vhasiwana kana 

vhalanda). Ndi ngazwo u ya nga mvelele ya Vhavenḓa muthu a no tea u beba 

khosi a tshi tea u bva henefho nḓuni ya vhuhosi. 

Vhabebi vha a dovha vha dzudzanya mbingano ya vhana uri vha vhingane nga 

tsha vhazwala u itela u thivhela na vhuloi ngauri u nga wana muthu o no khou 

maliwa kana u mala a tshi bva muḓini hune vha a lowa. Zwiṅwe zwi vha zwi tshi 

khou itelwa uri ndaka i tsireledzee. 

Vhabebi tshiṅwe tshifhinga vha a dzudzanya mbingano ya ṅwana wa musidzana 

u itela uri dzekiso ḽi vhuye hayani na kholomo uri dzi thuse kha u lima. 

Tshiṅwe tshifhinga vhabebi vha a dzudzanya mbingano kha ṅwana wa 

musidzana uri a malwe nga ṅanga. Izwo zwi tshi khou itiswa ngauri ṱhamusi 

muṅwe muraḓo wa muṱa o ya a lafhiwa o no fhola a balelwa tshelede ya u 

badela tshumelo ye a thuswa ngayo. Arali musidzanyana a sa thu lugela u 

malwa, ṅanga i ḓo lindela u swika a tshi aluwa ya kona u mu vhinga. Hu vha hu 

si na u hana ndi khombe khombe. Kale ho vha hu si na u hana kana u bvisa 

vhuḓipfi hau, u vha u si na pfanelo dza u hana u tea u ṱhonifha zwo ambiwaho. 

Vhabebi vha a nangela ṅwana mufarisi, afha ndi hune ha vha ho sedzwa nḓila 

iṅwe na iṅwe ine ya nga shumiswa uri muṱhannga kana musidzana a fhedze o 

wana musadzi kana munna. Henefha ndi hune ha katelwa na vhaṅwe vha sa 

athu malwa kana vhane vha vhonala vha tshi fanela u vha kha mbingano. 

Stephens (1963:106) u bvisela khagala u ri hu na nḓila tharu dza u ṱoḓa mufarisi. 

Hu na u mala ho lugiswaho nga vhabebi, mbingano ine muthu a tou ḓifunela ene 

mune, a nga vha musadzi kana muṱhannga tenda a vha e na ndaka, na hune 

muthu a tou ḓifunela a sa dzhenisi vhabebi.  

Hafha hu na hune na vhaswa vha a ḓi ṱoḓela vhafarisi vhone vhaṋe, u ḓiṱoḓela 

ha vhaswa zwi kwama vhukuma na u dzhenelela ha vhabebi kha mbingano dza 

vhana vhavho. Vhaswa ano maḓuvha vha khou tou ḓiṱoḓela kana u ḓifunela 

vhafunwa vhavho vhone vhane. Goode (1967:176) u ṱalutshedza mbofholowo 

hei o tou angaredza ḽoṱhe ḽa Afrika Tshipembe a ri: 

Freedom of choice and the independence of young generation 
are changes of fundamental importance that a full explanation 
of them would reguire an extensive analysis of each society. 

Mbofholowo yeneyi i na masiandaitwa zwi tshi kwama dzimbingano dzavho. 

1.3.3 U mala tshikunwe 

Hu na nyimele ine mbingano ya dzudzanywa nga vhabebi naho ṅwana a sa athu 

bebwa. Zwa u mala tshikunwe. Maitele o raliho a vhidzwa u pfi ndi u vhindedza 

mbingano musidzanyana u a aluwa u bva vhuṱukuni. Musi o no vha khomba, ha 

badelwa masheleni a lumalo ene musidzana a sa ḓivhi tshithu na u zwi humbula 

a sa athu zwi humbulela. Vhabebi vha zwi ita vha sa athu u vhuya vha ḓivha uri 

mufumakdzi o ḓihwalaho u ḓo beba mutukana kana musidzana na, arali ha 

begwa mutukana, hu a dovhiwa ha lindeliwa uyo mufumakadzi a tshi ḓi hwala 

hafhu uri hu vhuye hu begwe musidzana. A vha vhilaeli nga u lindela. Musidzana 

u ḓo hula a vho ḓivha uri u khou ya u malwa nga nnyi. Ngauri dzekiso ḽi ḓo vha ḽo 

no fhela a hu tshe na u hana u tou kombetshedzea u ita zwa vhabebi. 

Izwi zwi khwaṱhisedzwa nga Sigogo (22:15) musi a tshi pfa Vho Masuwanyise 

vha tshi kombetshedza ṅwana wavho Vhulahani uri a malwe nga mukalaha Vho 

Jona lwe vha ṱanganedza na thundu dza u mala ene a sa zwi ḓivhi. 

1.3.4 Vhafumakadzi vhe dzikhonani vha a dzudzanya mbingano 

Mbingano tshinwe tshifhinga i a dzudzanywa nga vhafumakadzi vhone vhane 

arali vhe dzikhonani. Arali vhukonani hu havhuḓi vhafumakadzi vha a kona u vha 

na nyambedzano vhone vhane, mufumakadzi muhulwane a tende uri hafha 

muṱani hu vhingwe muṅwe a vhe muhadzinga wawe.  

Vha swika kha thendelano muswa u a vhingwa. Ndi hafha hune wa ḓo vhona 

vho ambara zwiambaro zwi no fana, vha tshi tshimbila vhoṱhe. Huṅwe vhathu 

vha a swika na hune vha amba uri munna o vha kata nga u vhona vhuthihi na 

pfano ine vha vha nayo. 

Vhabebi vha a kona u dzudzanya mbingano dza vhana vhavho. Arali muṱhannga 

a ya a dalela wa musidzana, vhabebi vha nga ḓi bvisa khole vha vha sia vhe 

vhavhili uri vha ambe zwa lufuno. Hezwo zwi itea musi vhabebi vha tshi takalela 

vhana havha vha tshi funana.  

Vhabebi vha ḓo zwi ita uri vhana vha vhonane tshifhinga tshinzhi u vhuya u 

swika hune vha vhingana. Fhedzi arali vhabebi vha sa zwi funi a vha nga tendi u 

fha tshikhala havha muṱhannga na musidzana uri vha sale vhe vhavhili vha tshi 

khou amba zwa lufuno. Ano maḓuvha ho no ḓala zwithu zwo ralaho kha vhabebi 

vha a dzhenelela kha lufuno lwa vhana. 

1.3.5 Nzudzanyo ya mbingano nga dzikhonani 

Tshikoloni u a wana khonani a tshi nga fha tshikhala muṱhannga uri a vhe na 

tshifhinga na khonani yawe uri vha ambe nga lufuno. Vhasidzana vha dovha vhe 

vhoṱhe tshifhinga tshinzhi. Ndi ngazwo ano maḓuvha muṱhannga a litsha 

musidzana u ḓo pfa hu tshi pfi o fhedza o vhinga khonani ya onoyo we a mu 

litsha. 

1.3.6 Mbingano yo dzudzanywaho nga nnḓa ha lufuno 

Tshinwe tshifhinga mbingano i a vha hone hu si na lufuno. Vhavhili vho no khou 

vhingana vho sedza kha zwine muthu a vha zwone kana a vha nazwo.  

Maumela (1991:1-2) vha ṱalutshedza uri musidzana uri u ḓo malwa nga Ndaedzo 

arali a dzhena vhuhosini a vha khosi. O sumbedzisa uri arali zwi sa ḓo ralo, ḽa ḓa 

hafha ḽi a kovhela ene a nga si vhingwe nga Ndaedzo.  

Kha bugu ya Vhuhosi vhu tou bebwelwa zwo ṱandavhudzwa uri zwi khagala uri 

wa musidzana ha funi Ndaedzo u khou mu funela maimo arali a nga vha khosi, u 

khou ṱoḓa mbuelo mbuya dzine a ḓo dzi wana musi o malwa nga khosi ane a 

vha Ndaedzo. 

1.3.7 Mbingano yo dzudzanyiwaho ho sedzwa maimo 

Tshiṅwe tshifhinga u wana muṱhannga a tshi funa u mala musidzana ane ha 

hawe ho pfumiwa u fana na he a begwa hone. Nzunzanyo hei u a wana i tshi 

itwa nga vhabebi kana vhana vhone vhane. 

Musidzana a nga ofha u maliwa nga tshishai a tshi ofha uri u ḓo fa nga nḓala. 

Zwi a mu konḓela arali o bva muṱani ho dzuliwaho zwavhuḓi a tshi vho ya u 

dzula zwishayini. Musidzana o funzeaho u a shavha u maliwa nga muthu a 

songo funzeaho ngauri u a wana kuhumbulele ku tshi fhambana. Na kupuḽanele 

kwa muṱa ku a khakhea ngauri munna u ḓo vha a si na ndivho nnzhi. Vhavenḓa 

vhanzhi vha takalela u malana nga tsho funzeaho. Vha tenda kha ḽa uri vhathu 

vho funzeaho vhoṱhe vha a pfesesana. Mudededzi arali o mala dokotela zwi a 

konḓa u pfesesana vhunga mabuḓo a mishumo a sa fani. Mbingano ano 

maḓuvha yo no ḓitika nga muthu o funzeaho u guma ngafhi. vhathu vhanzhi a 

vha tsha malana ho sedzwa lufuno, vha vho sedza pfunzo. Mbingano yeneyo i 

vha hone nga u sedza zwine muthu a vha zwone. 

Vhabebi vhanzhi ano maḓuvha vha ṱuṱuwedza vhana u dzhena tshikolo u fhira 

zwa mbingano. Nahone ho no tou vha na murero kha Vhavenḓa wa u ri “munna 

wa u thoma ndi bugu kana tshikolo”. Vhabebi vha dovha vha fulufhela uri 

tshikoloni vhaswa vha gudiswa zwithu zwoṱhe zwa vhutshilo hu tshi katelwa na 

zwa mbingano, uri vha ṱoḓisa hani mufarisi, zwa vhudzekani na vhutshilo ha 

muṱani. Chael (2002:19) a tshi amba nga muhumbulo uyu u ri: 

In the modern world most parents want their daughters to be 
educated. A good education is seen as the best route to 
success in life, and parents in almost every country now want 
their daughters to gain the benefit of education in the form of 
earning a high income. In many places they also want their 
daughters to be educated in order for them to marry more 
educated and upwardly mobile young men. 

Pfunzo ndi ḽone ifa ḽi sa sini. Vhabebi vha tenda kha zwauri musi ṅwana o funzea 

o wana munna a sa ṱali. Izwi zwi ṋea vhabebi tshifanyiso tsha uri ṅwana wavho 

arali e wa musidzana ha nga tambuli naho e wa mutukana ha nga shengedzwi 

ngauri u ḓo vha e na tshiko tsha zwiliwa tshi sa fheli. 

1.3.8 Mbingano i a dzudzanyelwa muthu a re makhuwani 

Tshiṅwe tshifhinga wa muṱhannga a nga ya u shuma tshikhuwani musi tshifhinga 

tsha uri a vhinge tsho no swika a sa koni u vhuya hayani mme awe vha nga 

nanga muṱa une vha nga ambisela ṅwana wavho mufumakadzi. Hezwo zwi vha 

zwi khou itelwa u takadza muṱhannga uri a tshi vhuya u ḓo wana mme vho mu 

malela mufumakadzi. Hu na lutendo lwa uri mufumakadzi ha malelwi lufuno 

fhedzi. Muṅwe a nga funa mufumakadzi a tshi khou vhona lunako zwi tshi bva 

kha kulavhelesele kwawe. Munna ngeno hu tshi pfi ha naki hu naka tshikwama. 

Mme a nga badela mamalo o imela ṅwana wawe wa muṱhannga. Mme u ḓo zwi 

ita nga nḓila ine zwa nga vho tou rumelwa nga ṅwana wavho ngeno tshi tshiphiri 

tshavho. Ndi ngazwo munna hoyo a tshi nga vhuya tshikhuwani a si mu fune a 

vhudza vhathu uri ndi mufumakadzi wa mme anga nṋe thi mu funi. Ndi ngazwo 

mufumakadzi a sa langiwi tshoṱhe nga munna. U langiwa nga muṱa. 

1.3.9 U ṱaha 

Ndi nḓila i ṱanganedzeaho ye ya dzudzanyiwa kha mbingano nga vhafunani. 

Hune wa wana musidzana a tshi shavha hayani na mufunwa wawe. Vhafunani 

vha zwi ita tshiphiri vha shavha, muhumbulo muhulwane u wa uri vha vhingane 

hu si na thendelo nga vhabebi, musi vhono ṱahisa wa munna u ḓivhadza vhabebi 

vhawe uri vha ye ha vhabebi vha mufumakadzi uri vha songo mu ṱoḓa u na rine. 

Vharumiwa vha ṱuwa vho fara tshipfumelo ngauri ndi mulandu. Tshelede iyo i 

shuma sa maṱoḓelangeno. Musi vha muṱa vho no ṱanganedza masheleni ayo ndi 

hone ha hune ha konou u itwa nzudzanyo dza avha vhavhili vha vhingane vha 

vhe munna na mufumakadzi. 

Masakona (2000) maelana na lumalo u amba uri kha mbingano ya Tshivenḓa, 

hu thoma nga u bviswa lumalo, ha kona u themendelwa u ri a nga itwa musadzi. 

U ḓura ha lumalo zwi a kombetshedza uri vhathu vha vhe vha ṱahisane. 

Van Warmelo (1948) u ṱalutshedza uri kha Vhavenḓa a hu na gemo ḽo vhewaho 

nga mulayo uri musadzi u dzewa nga kholomo nngana.  

Hunzhi zwi bva kha lutamo lwa vhomakhulu. Kale mufumakadzi a tshi malwa 

nga kholomo ṱhanu na nthihi. Zwo vha zwi zwa ndeme vhukuma u vha na danga. 

1.3.10 U khurumedza  muselwa 

Tshiṅwe tshifhinga u a wana wa munna a sa koni u swikelela kha ṱhoḓea dza 

mbingano. Musidzana a tshi khou ṱoḓa u ṱavhanyedza a vhingwa. U ḓo ṱoḓa u 

rengelwa zwiambaro zwinzhi zwinzhi.  

Zwithu zwenezwo zwi vhidzwa u pfi mufaro kana mutundwana. Mukwasha u 

kwasha tshitolo nga u renga zwiambaro zwiswa. Musi wa muṱhannga a tshi khou 

balelwa u swikelela u renga zwiambaro zwine zwa khou ṱoḓiwa nga musidzana u 

a thoma u londa hune a tshimbilela hone. U mu londa a tshi ya khunini kana a 

tshi yo ka maḓi milamboni. U ḓo ṱoḓa vhanna vha miswonḓa vha mu hwala nga 

khani. Musi  a tshi tou swika hayani vha mbo ḓi ri o khurumedzwa. Vha tibedza 

tshifhaṱuwo tshawe nga khani zwi tshi amba uri o malwa nga swili. Vhomazwale 

vha ḓo rumela vhathu ngei ha mufumakadzi na tshelede ya tshipfumelo uri vha 

songo mu ṱoḓa u na vhomazwale wawe. Hu ḓo mbo ḓi dzudzanywa mamalo awe 

zwithu zwa tshimbila nga ngona. 

1.4 THYIORI  YA  FEMINISIMU 

Femunisimu ndi ine ya amba nga ha ndinganyiso ya vhanna na vhafumakadzi. 

Vhafumakadzi u bva tsikoni vho dzhiiwa vhe vhathu vha fhasi kha masia oṱhe a 

vhutshilo. Musi ro sedza kha matshilisano, vhurereli, poḽitiki etc. 

Vhafumakadzi vha mihaga vha si na nyofho vhane vha vha Kristiva, Millet na 

Woolf vho dzula fhasi vha suka fhungo iḽi vha hana u tshila vhe kha mutsiko. Vho 

lwa nga nḓila dzoṱhe uri hu vhe na mbofholowo na ndinganyiso yo teaho ho 

sedzwa vhanna na vhafumakadzi. 

U nyadziwa ha vhafumakadzi zwo thoma tsikoni he Mudzimu a ṋea Adamu 

maanḓa a uri a lange zwithu zwoṱhe zwe a sika tsimuni ya Edeni.  

Vhafumakadzi vha dzhiiwa sa vhathu vha sia na vhukoni nahone hu na lutendo 

lwa uri vha nga si kone u ita zwithu nga vhoṱhe vhanna vhe si ho. Vhafumakadzi 

vha ita vha tshi dzhiiwa sa vhaloi. Vha dovha vha dzhiiwa sa zwishumiswa. 

Vhafumakadzi vho ima vha lwela pfanelo dzavho uri dzi si kandekanyiwe vho 

lavhelesa. U fariwa havho tshiṱuhu dzimbingananoni, kerekeni, poḽitikini, 

mishumoni hune vha holelwa tshelede ṱhukhu kha ya vhanna ngeno vho gudela 

pfunzo i no fana. Miḽani hu imbiwa nyimbo na zwiambo zwo ḓalesaho u 

sasaladza vhafumakadzi. Vha dzhiiwa sa zwishumiswa.  

Vhanna ndi vhone vhane ha pfi arali ha dzhiiwa tsheo ngavho kana hu muṱani a 

hu na o tendelwaho u shandukisa mulayo wo vhewaho. Munna ndi ene 

ambadzifhele. Mufumakadzi ha tendelwi u shandukisa tsheo yo dzhiiwaho nga 

munna wawe. 

Kristeva (1981), Millet (1969) na Woolf (2000) vho langana vha lwa nndwa 

tshidele ya u lwa na u tsikeledzwa ha vhafumakadzi u ya nga vhuphara. 

Vhafumakadzi avho vho sumbedza uri vho konḓelela zwo lingana vha tea u ima 

vha lwela mbofholowo. 

Kristeva u ṱalutshedza uri vhafumakadzi hoṱhehoṱhe vha shumiselwa luambo lu 

songo kunaho lwa u vha nyadza na u vha dzhiela fhasi. Vha lavhelelwa u 

fhumula naho vha khou vhaiswa nga maipfi. Vha a vhaisiwa dzimbinganoni. 

Munna a lovha hu pfi o vhulawa nga musadzi ngeno wa musadzi a lovha hu mbo 

ḓi pfi o bvisa thumbu. Mufumakadzi musi a tshi malwa u tea u shandukisa 

tshifani a litsha tsha hawe a vhidzwa nga tsha vhuhadzi. Maipfi ane a 

shumiselwa mufumakadzi a a mu nyamisa a ḓi pfa e wa fhasi a sa koni. 

Arali munna a ambisa mufumakadzi a hana u mbo ḓi sasaladziwa ha pfi o vhifha 

u na mapeta nahone a tshi ambiswa o vha a khou tou lingiwa. U tou vha 

nguluvhe ha malei. U khwaṱhisedza uri vhafumakadzi vha songo ḓinyadza vha 

na vhukoni. U sumbedza uri vha songo ḓi dzhiela fhasi. Kha vha vhe na 

vhuḓifhinduleli kha vhone vhane. 

Millet (1969) u ṱalutshedza uri vhafumakadzi kha vha vhofholowe. vha wane 

mbofholowo. Kha vha lwele pfanelo dzavho. Vha lwe na vhaṅwali vhane vha 

ṅwala vha tshi sasaladza vhafumakadzi uri ndi vhaloi.  

Bugu dze dza ṅwalwa nga vhafumakadzi dzi bviswa nga madzina a vhanna. U 

ya nga Millet kha bugu ya “Animal farm” u ri yo ṅwalwa nga vhafumakadzi fhedzi 

yo bviswa nga madzina a muthu wa munna. Uri vhafumakadzi vha dzhiiwa sa 

vha si na nungo. 

Mishumoni hu gonyiseswa vhanna, vha fhiwa na maimo a nṱha. Vha dovha 

hafhu vha fhiwa miholo i fhiraho ya vhafumakadzi ngeno vho gudela zwithu 

zwithihi zwine zwa ita uri vha vhe vhe na pfunzo i fanaho. U lwela uri muṅwe na 

muṅwe kha vhofholowe. 

Woolf (2000)  ene u ṱalutshedza nga matshilele. Uri vhafumakadzi vho vha vha 

sa tendelwi u shuma na u ita zwa tshikolo. Vho vha vha tshi tendelwa u ya 

tshikoloni tsha u runga na u pennda. Tshavho ndi u lela vhana. Vhanna ndi 

vhone vhe vha vha vha tshi ya zwikoloni zwa maimo. Vhafumakadzi vho vha vha 

sa tendelwi u reila goloi. Vha hanelwa na u ya miṱanganoni ya madzangano a 

poḽitiki. Vhafumakadzi a vha tendelwi u vha na ndaka, ndaka i wela kha vha 

vhanna. U fhedza nga u ita bembela kha vhafumakadzi uri kha vha ḓifhulufhele 

ngauri vha a kona. Vhanna kha vha fare vhafumakadzi zwavhuḓi ngauri vha na 

vhukoni. 

U ya nga ha mvelele ya Tshivenḓa arali mufumakadzi o vhingwa. Ha lavhelelwi u 

ya tshikoloni. Hupfi tshikolo tshi a pengisa. Vhanna ndi vhone vhane vha 

lavhelelwa u dzhena tshikolo, vha ita na dzipfunzo dza maṱhakheni. Nga mvelele 

ya Tshivenḓa vhanna vha lavhelelwa u shuma mishumo ya maimo, u wana 

maposwo mahulu. Ngeno vhafumakadzi u ya nga ha mvelele ya Tshivenḓa vha 

tshi lavhelelwa u tholwa kha mishumo i ngaho u pennda na u runga. 

Hafha muṱani mufumakadzi u lavhelelwa u shuma mishumo yoṱhe ya hayani. Ine 

ya vha ya u alusa vhana, u bika, u kuvha, u lima. Vhafumakadzi vho vha vha sa 

tendelwi u ya miṱanganoni ya poḽitiki, u ima kerekeni vha funza. Vha dzhiiwa sa 

vha balelwa na u nyadziwa vho nyadziwa. 

Hafha muṱani a vha tendelwi u vha na ndaka. Madzina a nnḓu a vhewa madzina 

a munna. Arali hu na tshiendedzi sa goloi u wana mufumakadzi a sa tendelwi u 

reila. Hu reila wa munna ene u dzhiiwa e muthu ane a nga dzula a kho ita 

vhukhakhi a nga si kone u reila.  

U phaḓalala ha mihumbulo ya vha tshigwada tsha feminism zwo shela mulenzhe 

kha u ṱhoṱhela ha mbingano ya vhanzhi, munna muthihi na vhasadzi vhanzhi, 

Poponoe, Cunningham na Boult (1997:263) vha ṱalutshedza feminism “is a 

movement designed to raise the status of women”. Milubi (2004:214) ene u ri 

“Feminism yo vha hone nge vhafumakadzi vha lwela mbofholowo yavho vhone 

vhaṋe” tshigwada itshi tshilwa na u tambudzwa khathihi na u tsikeledzwa ha 

vhafumakadzi. 

Muṅwali wa mufumakadzi a no pfi Virginia Wolf sa zwe zwa sumbedzwa nga 

Milubi (2000:214) o zwi sumbedza nga vhuḓalo uri vhafumakadzi vha khou 

tsikeledzwa nga vhanna. Hezwi zwo vhanga uri vhafumakadzi vha si kone u 

bvela phanḓa sa vhaṅwali. 

Buchbinder (1991:1920) o sumbedza vhafumadzi vha vhahali vhukuma vhe vha 

lwa vha tshi lwela mbofholowo ya vhafumakadzi u ri: 

To take only a few exemplary instances ther are Margaret 
Sanger’s campaingn against birth control and Simone de 

Beauvoir’s existential explanations of women,s subjection in the 
second sex (1949,….. Kate Millets MLN commission on the 
status of women in (1970). 

Milubi (2004:215) u ṱalutshedza u ri Vhafumakadzi vha dzhiiwa vhe vhathu vha 

re fhasi ha vhanna kha sia ḽa zwa ekonomi, polotiki, vhurereli, pfunzo, mushumo, 

miṱa. U ya nga Milubi (2000:215) theory ya feminism i ombedzela mbuno dzi 

tevhelaho: 

• Munna na musadzi vha eḓana. 

• Vhanna na vhafumakadzi vha fanela u hola tshelede i no fana arali vha 

tshi shuma mushumo u no fana. 

• Vhurangaphanḓa ha polotiki, mamagani, zwikoloni, mitamboni, kerekeni, 

a si ha vhanna fhedzi. Hu fanela u dzhenelwa-vho na nga vhafumakadzi. 

• Mishumo ya hayani a si ya vhafumakadzi vhe vhoṱhe. Vhanna na vhone 

vha fanela u thusa hayani zwi hone. Vhanna vha fanela u bika, u kuvha 

na u lela vhana. 

• Zwauri ṱhoho ya muḓi ndi munna zwi fanela u fhela. Munna na 

mufumakadzi vha fanela u vha na vhupfiwa vhu no eḓana. 

 

1.5 NDIVHO  YA  ṰHOḒISISO 

Ndivho ya ṱhoḓisiso iyi ndi u sengulusa ṱhuṱhuwedzo ya vhomazwale kha 

mbingano ho sedzwa mvelele ya Tshivenḓa. U itela u swikelela ndivho iyi, 

ṱhoḓisiso iyi i ḓo fhindulwa nga u vhudzisa mbudziso dzi tevhelaho: 

• Mbingano ndi mini u ya nga mvelele ya Tshivenḓa? 

• Ndi zwivhuya zwifhio zwine zwa ḓiswa kha mbingano nga vhomazwale? 

• Ndi zwithithisi zwifhio zwine zwa ḓiswa kha mbingano nga vhomazwale? 

 

1.6 ZWIPIKWA  ZWA ṰHOḒISISO 

Zwipikwa zwo lavhelwaho musi ṱhoḓisiso iyi yo no wanala ndi zwi tevhelaho: 

• U ḓivha zwine mbingano ya vha zwone u ya nga mvelele ya vhavenḓa. 

• U topola zwivhuya zwine zwa ḓiswa kha mbingano nga vhomazwale. 

• U topola zwithisisi zwine zwa ḓiswa kha mbingano nga vhomazwale. 

1.7 ṰHUṰHUWEDZO 

Tshithu tshihulwane tsho ṱuṱuwedzaho ṱhoḓisiso iyi ndi u vhona vhomazwale vha 

si tsha dzhielwa nṱha kha mbingano dza musalauno. U sa dzhielwa havho nṱha 

zwi khou vha na masiandaitwa a si a vhuḓi. 

Tshiṅwe tsho ṱuṱuwedzaho ṱhoḓisiso iyi ndi u ḓala ha mabulayo dzi mbingano 

nga mulandu wa u sa shela mulenzhe ha vhomazwale. 

1.8 NGONA YA ṰHOḒISISO 

Ngona ndi nḓila dzine musengulusi a shumisa dzone musi a tshi khou bveledza 

mafhungo awe. Ngona dze nda dzi shumisa u bvisela tsenguluso iyi khagala dzo 

ya nga u fhambana. 

1.8.1 Khwaḽithethivi 

Kha ṱhoḓisiso iyi ho shumiswa ngona ya khwaḽithethivi. Ngona ya khwaḽithethivi 

yo tea ngauri yo thusa uri hu wanale vhuvha na ndeme ya vhomazwale 

mbinganoni. 

1.8.2 Ngona ya phuraimari 

Afha ndi hune nda ḓo wana mafhungo a songo tou ṅwaliwaho. Heyi ndi ngona 

ine musengulusi a wana ndivho musi o ita nyambedzano kana mbudzisavhathu 

na vhathu vho fhambanaho. Vhathu vha hone vha tea u vha na ndivho na zwithu 

zwine athikili ya vha i tshi khou ṱoḓa zwone. 

Ṱhoḓisiso iyi i ḓo kwama vhathu vha tevhelaho: 

• Vhakegulu vhaṱanu u bva kha vhupo ha Makonde. 

• Vhakalaha vhaṱanu u bva vhupo ha Dzingahe. 

• Vhanna vho malaho vhararu u bva vhuponi ha Makonde. 

• Vhafumakadzi vho maliwaho vhararu u bva vhuponi ha Makonde. 

• Vhashumelavhapo vhavhili u bva vhupo ha Muledane. 

• Vhafunzi vhavhili u bva vhupo ha Makonde. 

Ndivho khulwane ndo sedza tshenzhemo ine vha vha nayo kha mbingano. 

Mihumbulo yavho ndi vhona i tshi ḓo shela mulenzhe vhukuma kha uri ṱhoḓisiso 



17 
 

yanga i bvelele zwavhuḓi hu si na vhukondi. Ndi ḓo ḓi dina vhukuma ndi tshi 

dalela vhathu avho mivhunduni yavho. 

1.8.3 Ngona ya sekondari 

Zwiko zwa sekondari na zwone zwi ḓo shumiswa vhukuma. Henefha hu ḓo 

sedzwa dzibugu dzo fhamabano dzi bvaho ḽaiburari. Afha ndi hune nda ḓo pfa 

mihumbulo yo fhambanaho ya vhaṅwali uri vha ri mini nga mbingano musi ho 

sedzwa ṱhuṱhuwedzo ya vhomazwale. 

1.8.4 Ngona ya soshioḽodzhikhala 
 

Heyi ndi ngona ine khayo ra sedza ndivho ine muthu a vha 
nayo ye a i shumisa a tshi bveledza tsenguluso yawe. Ndi 
henefha hune muṅwali a ḓo sumbedzavho uri u na zwine a 
ḓivha nga ha mafhungo a kwamaho tsenguluso iyi zwi sa bviho 
buguni. 

 

1.9 TSENGULUSO YA MAWANWA 

Tsenguluso ya mawanwa i ḓo vha nga nḓila ya u tou ṱalutshedzwa vhunga 

ngona ya khwaḽithethivi i tshi shumisa ṱhalutshedzo musi hu tshi itwa tsenguluso 

ya mawanwa. Hu ḓo dovha ha shumiswa mbambedzo vhunga hu tshi ḓo 

senguluswa vhuvha ha mbingano dza kale na dza musalauno. 

 
1.10 ṰHOḒEA  DZA  VHUḒIFARI 

Ṱhoḓisiso iyi i ḓo dzhiela ndeme ṱhoḓea dza vhuḓifari. A hu nga kombetshedzwi 

muthu u dzhenela ṱhoḓisiso iyi. Muthu u ḓo tendelwa u ḓibvisa kha ṱhoḓisiso iyi 

arali a tshi vhona zwo fanela. Madzina a vhashela mulenzhe a ḓo dzula e 

tshiphiri. 

 

1.11  NDEME YA ṰHOḒISISO 

Kha ṱhoḓisiso heyi zwi ḓo kona u vhonala uri vhomazwale vha shela hani 

mulenzhe kha mbingano ya Tshivenḓa. Zwi ḓo dovha zwa vha zwa ndeme u 

ḓivha vhuḓi na vhuvhi ha u dzhenelela ha vhomazwale kha mbingano ya 

Tshivenḓa. 

Nzudzanyo ya dzimbingano ndi zwithu zwo ḓoweleaho kha mvelele ya 

Vhavenḓa. Nḓila ine mbingano ya thomisa zwone zwi a shela mulenzhe kha uri 

mbingano iyo i lalame kana i si lalame, u fana na mbingano dzine dza thomiwa 

nga vhabebi vha tshi itela vhana vhavho, vhafumakadzi vha dzikhonani vha tshi 

ambiselana vhana, u khurumedzwa, u ṱahisa, u malela ṅwana mufumakadzi a si 

ho, u malana ho sedzwa pfunzo, u malana ho sedzwa maimo, na zwiṅwe. 

NDIMA YA VHUVHILI 

TSENGULUSO YA MAṄWALWA 

2.1 MARANGAPHANḒA 

Ngudo iyi i ḓo sengulusa mawanwa a mihumbulo yo fhambanaho ye vhaṅwali 

vha ṅwala. Muhumbulo muhulwane ndi u ṱoḓa u pfa nga ha mihumbulo ine 

vhaṅwali vha tama u bvisela khagala kha vhathu malugana na mbingano ya 

Tshivenḓa uri vhomazwale vha shela hani mulenzhe. Ngauralo vhathu vha ḓo 

kona u pfa ṱhalutshedzo dzo fhambanaho dzi ambaho nga mbingano na 

ṱhuṱhuwedzo ya vhomazwale kha mbingano ya Tshivenḓa  na zwiṅwevho zwine 

vhaṅwali vha ṱoḓa u zwi swikisa kha vhathu vha zwi ḓivha. 

2.2 ṰHALUTSHEDZO YA MBINGANO NGA VHAṄWALI 

2.2.1 Stephens (1963:68) 

Stephens (1963:68) u ṱalutshedza uri fhano shangoni vhathu vhoṱhe vha na 

miraḓo ya zwigwada zwa miṱa. Muṅwe na muṅwe wavho u na vhushaka ha 

malofha musi vha tshi bebiwa. Zwinoha, mbingano i ri bveledzela vhushaka ha 

miṱa. Kha vhushaka honovhu ndi hune na vhomazwale vha wanalavho. 

Nga mvelele ya Tshivenḓa, khosi i tea u mala mukololo hu u itela uri hu bebwe 

khosi. Zwino huṅwe zwi vha zwi tshi itelwa uri hu si vhe na vhuleme vhunga a 

tshi ḓo vha a tshi vho ḓivha matshilele na milayo ya vhakololo. 

Zwi a itea muṱhannga a vha e na we a humbula u mala ene, u vho ḓo tou 

kombetshedzea hu u ṱoḓa u fusha vhabebi na mashaka kha nyimele iyi. Zwi sia 

mbingano iyo i sa lalami vhunga lwo vha lu si lufuno lwa muṱhannga u mala 

mukololo uyu. Ndi zwine muṱhannga a nga ḓi mala muṅwe musidzana uyu wa u 

thoma zwi tshi mu konḓela u ṱanganedza zwa fhedza vha tshi ṱalana. Kha 

fhungo iḽi, vhomazwale zwi ḓo ṱoḓea uri vha shela hani mulenzhe mbinganoni. 

U ya nga ha mvelele ya Tshivenḓa muṱhannga u tou ambiselwa mufumakadzi, 

ha ngo tendelwa u sokou tou nanga khomba ine a i funa. Na kha sia ḽa 

musidzana u tou nangelwa munna, tshiṅwe tshifhinga nau muḓivha a sa 

muḓivhi. Hu nga tou ḓiswa zwinepe zwawe wa zwi vhona. U vhona muṱhannga 

wau ḓuvha ḽine wa khurumedzwa kana wa vhingwa. A hu sedzwi uri u a mu funa 

na kana ha mu funi. Ndi one maitele a Tshivenḓa ane a tewa u tevhedzwa kha 

mbingano ro sedza mvelele ya Tshivenḓa. Nzudzanyo hei i itwa nga miṱa hei 

mivhili, vhaamba vha pfana. 

Musi arali i khosi i tshi tea u vhinga vhahulwane vha miṱa ndi vhone vhane vha 

dzula fhasi vha songa mutumba vha sedza uri ndi nnyi ane a ḓo fanela u beba 

khosi. Musi vho swika kha tsheo ya u fhedzisa ndi hafha hune vha tshimbidza 

dzekiso nga nḓila ya mvelele ya Tshivenḓa. 

2.2.2 Van Warmelo (1948) 

Van Warmelo (1948) a tshi ṱalutshedza muṱa u ri: 

All the people are part of the family groups and are related by 
blood, as such marriage builds families. 

Zwi tshi amba uri vhathu vhoṱhe ndi miraḓo ya muṱa. Ndi henefha hune ha pfi 

vhathu vha muṱa wonoyo vha bva kha dzofha ḽithihi. Mbingano i fhaṱa muṱa kha 

vhavhili vho vhinganaho. 

Van Warmelo (1948) u dovha hafhu a ṱalutshedza a ri: 

In older times the Venḓa did not like to inter-marry with people 
whom they were not related for fear of getting from far. 

U kwaṱhisedza uri vhathu vho vha vha tshi shavha u malana na vhatsinda. Hu na 

nyofho ya uri u nga dzhena vhaloini u sa zwi ḓivhi. Zwo vha zwi zwa ndeme kale 

u ḓivha vhubvo ha vhathu vhane vha khou vhinga na vha sia ḽa ha mufumakadzi 

u a wana vhe na nyofho uri thaṅwe ṅwana washu u khou malwa nga tshivhimbili 

kana muḓini wa vhathu vhadenya. Zwi sa lavheleswa zwavhuḓi hu a vha na 

khuḓano mbinganoni. 

Nga mvele ya Tshivenḓa mbingano i mona kha mashaka. U mala mutsinda zwi 

dzhiiwa zwo khakhea. Hu vha hu khou shavhiwa uri u nga dzhenisa vhaloi 

muḓini. Hu nga vha vha ha munna kana vha ha mufumakadzini. Nga mvelele ya 

Tshivenḓa vha fanela u ḓivha nga vhuḓalo hune muthu a khou vhinga kana u 

vhingwa hone zwi dzhiiwa zwi zwa ndeme musi ho sedzwa mbingano. 

2.2.3 Neil (1994) 

U ṱalutshedza uri musi vhathu vhe mbinganoni hu na zwithu zwa ndeme zwine 

vha tea u zwi dzhiela nṱha uri mbingano i lalame. 

Neil (1994:55) musi a tshi amba nga ha muhumbulo uyu u ombedzela u ri: 

In marriage, one must accept responsibility for his or her own 
failure. One must also know what he wants. 

Shangoni a hu na muvhuya, muṅwe na muṅwe u a khakha. Vhathu a vho ngo 

tea u ḓi hudza mbinganoni. Vhathu ndi ṋanga dza kholomo vha a kuḓana. U 

farelana lufhanga ndi tshithu tsha ndeme vhutshiloni. Muthu ane wa mu funa 

zwo leluwa u mu hangwela. Vhomazwale kha fhungo iḽi ndi zwa ndeme uri hu 

vhonale uri vha shela hani mulenzhe. 

Mbingano vhathu vha tea u vha na vhuḓifhinduleli. Afha ndi hune vha ḓo lwa nga 

nḓila dzoṱhe uri vhuḓifhinduleli havho kha mbingano vha vhu bveledze. Arali ha 

ḓalesa dzipfanelo dzi si na vhuḓifhinduleli ndi hone ha hune ha fhedza muṱa u 

tshi khou vhilingana. Hu ḓo ṱoḓea uri vhomazwale vha shela hani mulenzhe kha 

fhungo iḽi. 

 A tshi isa phanḓa Neil (1994:40) u ri: 

Serious illness or disability in parent disrupts family routines, 
intractions and roles and often realities. 

Musi muṅwe wa miraḓo ya muṱa a na mutakalo u si wavhuḓi, sa musi a na 

vhulwadze ha HIV, swigiri, u ṱangana ṱhoho, tshiivha na maṅwe malwadze zwi 

nga swika hune zwa ita uri mbingano i si tsha lalama ha vha na u sa 

ṱanganedzana. Ndi zwa ndeme uri vhomazwale vha shela hani mulenzhe. 

Musi ro sedza mbingano ya Tshivenḓa vhomazwale ndi vhathu vha re na 

mushumo muhulu. Arali kha mbingano muthihi wavho o khakha, ndi mushumo 

wa vhomazwale uri vhanga dzhenelela hani kha uri hu vhe na vhudziki 

mbinganoni. Ndi vhone vhane vha tshimbidza mafhungo a u farelana lufhanga 

kha vhavhili vho kuḓanaho mbinganoni. Uya nga ha mvelele ya mbingano ya 

Tshivenḓa vhomazwale a vha shaiwi muḓini. 

Ha vha na iṅwe nyimele ya malwadze a ngaho swigiri, u ṱangana ṱhoho hu si 

tshena na tshumelo nḓuni kha wa munna ndi mushumo wa vhomazwale uri vha 

nga shela hani mulenzhe nga nḓilaḓe uri fhungo ḽi lale hafho muḓini kha havha 

vhavhili vho vhinganaho. Nga mvelele ya mbingano ya Tshivenḓa vhomazwale 

vha a mona lwa tshiphiri vha ita uri mufumakadzi a ite a tshi tswisa nnḓa 

tshiphirini muhumbulo muhulwane u wa uri muṱa u si pwashee. 

2.2.4 Andrian (1985) 

U shela mulenzhe ha vhomazwale kha mbingano ndi zwa ndeme. Musi hu na 

thaidzo muṱani, ṱhuṱhuwedzo ya vhomazwale uri mbingano i ime zwi a ṱoḓea. Ndi 

zwine Andrian (1985:20) musi a tshi ombedzela muhumbulo uyo a ri: 

Families are groups with relationship of staying together, related 
feathers helping each other, loving and carrying family 
responsibilities. 

U ombedzela uri kha muṱa hu na vhushaka ho vhofhekanaho. Muṱa ndi wa 

vhavhili vho dzhenaho kha mbingano. Musi vhomazwale vho dzula huthihi zwi a 

konadzea uri hu tshilwe nga mulalo kana nga u dzulela u lwa. Vhathu vha vha na 

lufuno vha ṱhonifhana na u ḓivha vhuḓifhinduleli zwi a konadzea uri muṱa 

wonoyo u bveledze mitshelo yavhuḓi. 

U vha na lufuno, vhathu vha thusana ndi zwa ndeme kha uri mbingano i bvelele 

zwavhuḓi. Hu ḓo ṱoḓea vhomazwale uri vha shela hani mulenzhe kha mbingano. 

U ya nga ha mvelele ya mbingano ya Tshivenḓa lufuno-funo lu a ṱoḓea. Vhane 

vha funana vha a thusana. Muthu ane wa mufuna zwo leluwa u mu pfa na u mu 

ṱhonifha. Ndi zwa ndeme kha mbingano ya Tshivenḓa uri vhomazwale vha ṋee 

ṱhuṱhuwedzo kwayo. 

2.2.5 Goode (1982) 

Lufuno lu bvelela kha mirafho yoṱhe. Mbinganoni lufuno lu tea u langiwa nga 

nḓila yone. Lufuno lwa sa langiwa zwone hu a vha na masiandaitwa a si avhuḓi 

zwi tshi katela ṱhalano na mabulayo. 

Goode (1982:24) u ṱalutshedza u ri: 

Since strong love attachments apparently can occur in any 
society and love is frequently a basis for provide to marriage it 
must be controlled or channeled in some way. 

Izwi zwi tshi ombedzela uri lufuno mbinganoni lu fanela u languliswa zwone. 

Munna u fanela u sumbedza lufuno kha mashaka a mufumakadzi wawe, zwo 

ralo vho na kha wa mufumakadzi u tea u funa vha lushaka lwa ha munna. Arali 

lufuno lu sa langiswa zwone, kha vhavhili vho vhinganaho hu a vuwa khakhathi 

tshilwelwa hu u sa kona u dzhiela mashaka a vhoṱhe nṱha. Lufuno lwone luṋe a 

lu na vhutshivha a lu dzuli lu tshi vhalela muthu mulandu nahone lwo bvuḓa. 

Lufuno lu fuka zwoṱhe. Lufunofuno lwa sa vha hone mbinganoni zwi ḓo ṱoḓa uri 

vhomazwale vha vhonale uri vha shela hani mulenzhe. 

Goode (1997:174) u ṱalutshedza uri kha tshaka nnzhi dza vharema lufuno lwa 

vhana vhone vhane lu dzula lu hone khavho. Lufuno holu naho lu hone a lu 

thithisi nzudzanyo dzo itwaho nga vhabebi kale musi vha tshe vhaṱuku.  

Vhana lufuno lwavho lu a nyadziwa hu dzhiiwa uri ndi lufuno lwa matamba 

vhana, lu a nyadziwa a vha lavheleli uri lu nga vha swikisa kha uri vha fhaṱe 

muṱa wo dziaho. 

Ṱhuṱhuwedzo ya vhomazwale kha mbingano ya Tshivenḓa kha u eletshedza ndi 

ya ndeme. Tshivenḓa tshiri kholomo ya nḓila a i fhedzi hatshi. Ho ḓa vhaeni 

muḓini hu lavhelelwa uri vha tea u swielelwa zwavhuḓi. Arali ha dzhielwa nṱha 

mashaka a lurumbu luthihi zwi a ḓisa khuḓano. Ndi henefha hune tsivhudzo uya 

nga ha mvelele ro sedza mbingano ya Tshivenḓa ya ḓo ṱoḓea. 

2.2.6 Manamela (2005) 

Musi muthu a songo mala kana u malwa u a nyadziwa. Zwi dzhiiwa o seṅwa. 

Manamela (2005:14) u ṱalutshedza u ri: 

To be unmarried and divorced are treated negatively in most 
African communities. In rural areas, such people are not even 
recommended by the School Governing Bodies to be principles 
in school. New areas where there are many such people are 
often given derogatory names. Another name is UDF which 
referes to unmarried Divorced and frustrated people. All these 
names are more indicators of the rejection of unmarried peole 
by their respective communities. 

Vhathu vha vhona muthu a songo malwaho kana a songo malaho nga nḓila ya u 

mu nyadza. Hu a vha na luvhengela lwa u sumbedza uri o kundelwa. Vha 

nyadziwa hoṱhe nga lushaka. Hu a swika na hune vha irwa madzina. Vha 

vhoniwa sa vhathu vho ḓaḓaho vhutshiloni vha si tsha ḓivhaho phanḓa na 

murahu. Mihumbulo yavho na yone i a nyadziwa. U dzhielwa fhasi uhu hu a vha 

thithisa vhukuma ngauri shangoni muthu muṅwe na muṅwe u a funavho u 

ambelwa zwivhuya. 

Musi muthu a songo vhingwa kana u vhinga nga mvelele ya Tshivenḓa ro sedza 

mbingano zwi dzhiiwa o seṅwa. U swika na hune a irwa madzina. Arali e 

muṱhannga u vhidzwa upfi khombe e wa mufumakadzi u vhidzwa upfi 

khombamutshelukwa.  

Ro sedza mbingano ya Tshivenḓa zwi ḓo ṱoḓea uri vhathu vhahulwane vha 

dzhenelele u ṱuwisa samba heḽi hu vhe na vhudziki. 

2.2.7 Diane (1998) 

Diane (1998:30) a tshi ṱalutshedza muṱa uri ndi musi vhathu vhavhili vha tshi vha 

tshithu tshithihi zwo itiswa nga mbingano. Izwi zwi bvisela khagala kha bugu 

yawe ine ya pfi “families” musi a tshiri: A family is when two people are joined 

together by marriage”. 

Izwi zwi tshi amba uri musi vhathu vho vhingana vho no vha ṋama nthihi. Vho no 

vha muṱa. Munna u tea u funa mufumakadzi wawe ngeno mufumakadzi a tshi 

tea u ṱhonifha munna wawe. 

Hu fanela u vha na u farisana kana u tikedzana musi hu madakaloni na zwililoni. 

U vhaisala ha muṅwe zwi kwama muṅwe vhunga vho no vha ṋama nthihi. 

Mbinganoni zwi ḓo ṱoḓea uri vhomazwale vha shela hani mulenzhe. 

U ṱuṱuwedza uri mbinganoni hu tea u vha na ṱhonifho ho sedzwa ṱhoḓea dzoṱhe 

dzine dza ita uri mbingano i lalame. Vhuthihi na lufuno ndi tshone tshikuḓedzi 

tshihulwane tshine tsha ita mbingano i tshile. Ndi zwa ndeme uri vhomazwale 

vha shela hani mulenzhe. 

2.2.8 Bivhili (1939) 

Malugana na mbingano, Bivhili (1939; Genesi, 1:28) hu pfi mbingano yo thomiwa 

nga Mudzimu ngei tsimuni ya Edeni. Izwi ri zwi pfesesa zwavhuḓi musi Mudzimu 

a tshi ri: 

Bebani ni ande ni nge muṱavha wa lwanzhe. 

Fhungo iḽi ḽi khwaṱhisedza ṱhalutshedzo ya uri mbingano ndi musi munna na 

musadzi vha tshi swika hune vha malana vha dzula vhoṱhe. Hu lavhelelwa uri 

mbingano i fanela u bveledza vhana. 

Ndi henefha kha yeneyi bugu ya tsiko he Mudzimu kha Bivhili (1939; Genesi, 

2:18) a tshi ṱalutshedza u ri: 

A si zwavhuḓi muthu a tshi dzula e eṱhe, ndi ḓo mu sikela 
mufarisi o mu fanelaho. 

Ndi zwe ngazwo Mudzimu a sikela Adamu mufarisi o mu fanelaho. Mudzimu o 

vha e na ndivho khulwane o sedza uri ndi ngani mufarisi a tshi tea u vha hone. 

2.2.9 Amelig (1962) 

Amelig (1962:110) a tshi ṱalutshedza u ri: 

Bless those who persecute you bless and do not curse, rejoyce 
with those rejoice and weep with those who weep. Be of the 
same mind toward one another do not be naughtly in mind. 

U khwaṱhisedza uri kha hu vhe na vhushaka havhuḓi ha vhomazwale. O bvisela 

khagala uri hu na vhomazwale vhane vha shela mulenzhe kha mbingano nga 

nḓila ya u ita uri mbingano i si lalame. U ombedzela uri hu fanela u vha na u 

hangwelana mbinganoni. Vhathu ndi ṋanga dza kholomo vha a kuḓana. 

Uya nga mvelele ya mbingano ya Tshivenḓa, hu lavhelelwa u pfi arali muthu a 

vhinga kana u vhingwa hu fanela u vha na zwiḓuhulu. Henefha hu ḓo ṱoḓea 

ṱhuṱhuwedzo ya vhomazwale uri vha shela hani mulenzhe kha fhungo iḽi. Zwi ḓo 

dovha zwa ṱoḓa na zwiimiswa zwa vhafunzi kha u tsivhudza uri ṅwana u bva 

Mudzimuni, ndi ene mukovhi. Nga Tshivenḓa mbingano a si lufuno ndi u vha na 

vhana.  

2.2.10 Mönnig (1976) 

Ndi zwa ndeme uri musi muvhera kana khomba yo no vhina i tea u dzhena 

mbinganoni. Zwa sa ralo vhahulwane vha a bva fulo ḽa u vhonisa uri kani vhaloi 

vho tshivha uyo muṱhannga kana musidzana. 

Mönnig (1967:129) a tshi ṱalutshedza u ri: 

Married status, is nevertheless, a highly desirable one. In fact it 
is an obligation status, in that it is expected that every member 
of the society of an appropriated age should marry. If a person 
does not marry. Whether a man or women, the cycle in the 
exchange of marriage goods is broken to the detriment of all the 
relative invaded. 

2.2.11 Mbiti (1973) 

Mbiti (1973:106) u ṱalutshedza uri hu na vhabebi vhane vha tenda kha zwa u 

nangela vhana mufunwa. Musi mufumakadzi o ḓi hwala ṅwana wa hone vha 

dzula vho no mu bvisela dzekiso. Zwine zwa vhidzwa u pfi ndi u tota tshikunwe. 

Ṅwana hoyu wa musidzana a tshi aluwa hu vha ho no vha na vhuṱanzi ha u ri u 

ḓo malwa nga nnyi nahone ngafhi. hu na hune kha maṅwe mashango ṅwana a 

tendelwa u ḓi ṋangela mufunwa. Vho no gudana lwa tshifhinga tshilapfu, wa 

muṱhannga u a kona u ḓivhadza vhabebi na vhomakhadzi uri ene u vho funa 

zwa u vhinga. 

Mbiti (1973:106) a tshi ya phanḓa u ri: 

In some part of Africa, parents choose marriage partners for 
their children even before they are born. This is to make 
absolutely sure that they do get someone to marry… another 
custom is to let the young people themselves to find the person 
they wish to marry, and then inform their parents or their 
relatives. 

U sumbedza uri musi vhathu vha tshi dzhena kha mbingano a hu sokou malwa 

nnyi na nnyi. Khaladzi na khaladzi zwo iledzwa uri vha malane. Zwi dzhiiwa e 

maṱula. Kha lushaka lwa mme kana khotsi hu na mikano yo vhewaho. Hu na 

lutendo lwa uri vhathu vha malelana nga tshishaka tsha tsini tsini, murafho u no 

begwa kanzhi hu a vha na u thithisea zwi tshi elana na vhuholefhali. 

Mbiti a tshi ya phanḓa u ri kha dziṅwe tshaka fhano Afurika vha a tenda kha u 

mala vhafumakadzi vhanzhi. Musi mukomana kana murathu o lovha u malelwa 

mufumakadzi. Zwi vha zwi tshi khou itelwa uri hu songo sala muthu nnḓa a si ho 

kha zwa mbingano. Musalauno u zwi tevhelela zwi vho konḓa nga yone 

mbofholowo. Hu na hune zwa kha ḓi itiwa fhedzi zwi vho konḓela vhathu vha 

musalauno u zwi tevhedza vhunga vhunzhi havho vha tshi funa mbingano ine ya 

vhofhekanya vhavhili tsumbo u saina nga tshau ndi tshanga, tshanga ndi tshau. 

2.2.12 Mair (1969) 

Mair (1969:10) u ṱalutshedza uri muthu arali o no aluwa u ṱoda u vhinga kana u 

vhingwa zwi vhonala nga vhutambo vhune ha itwa. Uri muthu o vhibva zwi 

vhonala nga u itelwa vhuṱambo, a hu tendelwi u vhingwa kana u vhinga muthu a 

songo pfukaho kha hovho vhuṱambo. Vhaswa vha Afurika Tshipembe vhone vha 

lugisela vhuṱambo nga u tou rubiswa munna wa Afurika Tshipembe arali a songo 

ruba ha dzhiiwi sa munna vhukuma. U ruba ndi hone hune ha bika munna a vha 

munnanna. Wa musidzna ene u pfukekanya nga kha ngoma nnzhi sa 

Tshikanda, Domba, u imbelwa. Henefho u vha a tshi khou lugiselwa uri 

mbingano ine a ḓo ṱangana nayo a i farise hani uri i lalame. Ndi hone hu bikwaho 

musadzi vhukuma. Vhutambo ha minyanya i no itiwa i vha i khou vhofholola 

vhaswa uri vho tendelwa u dzhena kha zwa mbingano na vhudzekani. 

2.2.13 Mbiti (1975) 

Mbiti (1975:105) u ṱalutshedza uri u ruba hu vha hu tshi khou lugisela vhaswa u 

dzhena mbinganoni na u alusa miṱa.  

U bvisela khagala a ri musi hu tshi rubiswa vhatukana vha a tshewa tshipiḓa 

tsha vhudzimu, malofha a tshi shuluwa vhone vhane vhaswa vha vha vha tshi 

khou zwi tenda uri vha ḓo beba vhana. Mbiti (1975:105) sumbedza uri: 

Where circumcision and clitoridectory are practiced they 
symbolically represent the flow of life through shedding of blood 
from the organs of reproduction. Young people accept that they 
have to become the bearers of children. 

Izwi zwi khwaṱhisedza uri nga murahu ha u rubiswa a hu na tshi no vha khakhisa 

u dzhena mbinganoni ngauri vha ḓo vha vho vhofholowa lwa mulayo. 

2.2.14   Alpaslam (1997) 

Alpslam (1997:3) u ṱalutshedza uri vhaswa vhane vha khou ṱoḓa u dzhena 

mbinganoni vha tea u eletshedzwa nahone hu tevhedzwe maitele oṱhe a 

mbingano. U tenda ngeletshedzo zwi thusa mbingano yavho uri i kone u titima i 

lalame. Vha vhingani vha fanela u wana tshifhinga tsha u ḓi lavhelesa. Zwi 

dovha zwa vha thusa na vhuḓifhinduleli mbinganoni. Vhavhingani vha fanela u 

ḓilugisela uri zwi nga itea vha ḓi wane vha khou dzula na vhomazwale, vha 

fanela u ḓilugisela vhuḓifari havhuḓi. Vha fanela u funḓedzwa nḓila dzine muthu 

a nga kona u fhungudza dziphambano na u ḓivha nḓila dza nyambedzano na u 

ḓibadekanya na vhutshilo ha ngomu mbinganoni. U ṱhomphana mbinganoni na 

lufuno ndi zwone thikho ya mbingano. 

2.3 MAGUMO 

Vhaṅwali vha fanaho na Van Warmelo (1948), Andrian (1994), Neil (1994) na 

vhaṅwe vho ṅwalaho zwi pfalaho malugana na mbingano vho katela na 

ṱhuṱhuwedzo ya vhomazwale kha mbingano. Vho ombedzela vhukuma uri 

mbingano ndi musi muṱhannga na musidzana vha tshi ṱangana vha vha muṱa. 

Muṱani wonoyo vhomazwale vha a kona u wanalavho. 

Zwi a konadzea uri vhathu vho vhinganaho vha kombetshedzwa u dzula na 

vhabebi vha munna. Kha mbingano yeneyi zwi ḓo sedzuluswa uri vhomazwale 

vha khou shela hani mulenzhe. 

NDIMA YA VHURARU 

ZWITHITHISI  ZWA  VHOMAZWALE KHA  MBINGANO 

3.1 MARANGAPHANḒA 

Kha ndima iyi hu ḓo senguluswa zwithithisi zwa vhomazwale kha mbingano ya 

Tshivenḓa. Tshipikwa tshihulwane ndi u vhona uri vho mazwale vha shela hani 

mulenzhe kha mbingano. Kushelele kwavho kwa mulenzhe zwi a itea zwa 

bveledza masiandaitwa a si avhuḓi. 

3.2 U LAULA 

Hu na nyimele ine vho vhinganaho vha ḓi vhona vha tshi kombetshedzea u 

dzula na vhomazwale. Vhomazwale u a wana vha tshi vho ṱoḓa u langa muṱa 

wonoyo. 

U wana vha tshi tama u pfesesa uri masheleni a khou tshimbila hani. Arali wa 

munna o vha a tshi vho fha tshelede vhabebi vhawe a sa athu vhinga, musi o no 

vhinga vha thoma u vha na luvhengela kha mufumakadzi hoyu ngauri vha ḓo 

vha vho no ḓowela u fara gwama. Ndi henefha hune wa wana vha tshi dzhia 

tsheo uri zwiḽiwa hu rengwe zwifhio na u ḓivhesesa uri uyu mufumakadzi o ṋewa 

vhugai ya u ṱunḓela vhana. Mufumakadzi arali a sa vha bvisela khagala ndi 

henefha hune ha thoma u vuwa pfiripfiri muṱani. U wana vha tshi swika na hune 

vha moneledza vha gogomedza uyu wa muṱhannga uri ni songo mu fha 

masheleni manzhi ngauri u khou sokou phusukanya. 

Vhomazwale u wana vha tshi dovha vha dzhenelela kha u ṱoḓa u pfiwa. Musi wa 

mufumakadzi a tshi vuwa u lenga o ḓi lalela na munna wawe u a wana vha tshi 

zwi kwatela, wa pfa vha tshi mu goḓa vha tshi funa uri a vuwe hu tshe luswiswi a 

shume. Zwithu zwo raliho zwi a thithisa mbingano kha avha vhavhili vhunga wa 

munna a sa ḓo funa u laulwa nga vhabebi vhawe. 

Hu a swika na hune vha vhudza wa mufumakadzi uri ṅwana o hula vha khou 

ṱoḓa kuṅwe kuḓuhulu. Avha munna na mufumakadzi arali vha sa athu zwi 

humbula kana vho guma kha yeneyo mbalo zwi a swika hune zwa thithisa 

mbingano vhunga ṱhamusi mutakalo wa mufumakadzi u tshi ḓo vha u sa tendi. 

Vhomazwale vha ḓo pfa vha sa farei zwavhuḓi zwa vusa bonyongo muṱani. 

Ndo kwama mufumakadzi wa Makonde 1 ane a vha na tshenzhemo ya muṱa o 

nṱalutshedza uri kanzhi vhabebi vho alusa ṅwana khavho na musi o no hula u ḓi 

dzula e ṅwana ndi henefha hune vha sokou humbula uri na masheleni a vha 

vhavhili vha nga si kone u a fara. Ndi uri khavho ṅwana u ḓi dzula e ṅwana na 

musi o no vhinga. Zwi a konḓa uri zwi bve muhumbuloni. 

Mufumakadzi wa Makonde 2 u ṱalutshedza uri arali wa munna o lenga u vhinga, 

musi a tshi khou shuma arali o vha a tshi fha vhabebi vhawe tshelede musi ho 

no vha na dzitshanduko u a wana vhomazwale vha tshi dzhenwa nga vivho ḽa u 

vhivha tshelede uri a vha tsha i wana u fana na mathomoni. Hu a swika na hune 

vha semana vha tshi rwa mulenzhe na fhasi vha tshi ri maḓithu o ḓa a sa penyi 

zwino a khou penya nga tshelede dza ṅwananga. Ha swika na hune a vhudzwa 

maipfi a uri o ḓa o onda zwino u vho penya. Maitele aneo a a swika hune a 

thithisa mbingano. 

Mufumakadzi 3 wa Makonde uri ano maḓuvha ho no vha na badzhethe. U a 

wana hu tshi vho shumiswa vhutea miṱa miḓini. Hu tshi thivhelwa vhana uri vha 

si ḓalese. Vhomazwale musi ṅwana o hula vha takalela uri hu khou ḓa murathu. 

Musi wa mufumakadzi kana munna a tshi hana zwi a ḓisa khuḓano khulu 

muṱani. 

Munna 1 wa Makonde u ṱalutshedza uri vhabebi musi vhana vho vhinga kha vha 

ṱhonifhe vha ḓivhe uri tshifhinga tsha u vha na ṅwana wavho tsho fhela ho sala 

tshawe na mufumakadzi wawe. U dzhenelela ha vhomazwale vha tshi ṱoḓa u 

laula zwi a thithisa mbingano. 

Mukegulu 1 wa Makonde u dovha a ṱalutshedza uri mufumakadzi a tshi ṱoḓa u 

fhavho tshelede vhabebi vhawe kana mashaka u fanela u tou dzumbetshedza, 

arali zwa waniwa nga munna wawe kana vhomazwale u a wana vha tshi 

bilufhala dzimbiluni dzavho. Hezwi zwi tshi tou vha tshiga tsha uri ha ngo 

tendelwa u thusa mashaka awe nga masheleni vha fanela u lalela luvhondo 

naho nyimele i tshi khou hana.  

U ḓi dzhenisa ha vhomazwale kha u laula masheleni zwi a swika hune mbingano 

ya thithisea.  Munna wawe na ene u tea u pfesesa uri mufumakadzi wawe ha 

ngo tou wa sa mvula o tou begwa nga vhathu vhane vha tea u ḓiphinavho nga 

mitshelo.  

A tshiya phanḓa o dovha a sumbedzisa uri na wa munna musi a tshi ṋea 

mashaka awe tshelede tshiphirini, arali mufumakadzi a zwi wana zwi a vusa 

mufhirifhiri mbinganoni. Mafhungo kha vhe khagala kha vhoṱhe munna na 

mufumakadzi ngauri vhane vha funana a huna tshiphiri khavho. Hu ḓo ṱoḓea 

ṱhuṱhuwedzo ya vhomazwale uri fhungo ḽa kushumisele kwa tshelede ho sedza 

thuso ine ya tea u ya mashakani ḽi fanela u langwa nga nḓila ḓe uri mbingano i si 

thithisee. 

Mushumela mupo 1 u bva Muleḓane u sumbedza uri khuḓano i a vha hone 

muṱani musi wa munna kana mufumakadzi a tshi fha vhabebi kana mashaka 

awe tshelede tshiphirini. U sumbedzisa uri ndi zwavhuḓi vhathu vha tshi vhea 

fhungo ṱafulani muṅwe na muṅwe a vha khagala uri hu na masheleni o imaho 

ngauri ane a ḓo vha a tshi khou bva muḓini a tshi ya kha shaka ḽikene. Ndi zwa 

ndeme uri vhomazwale vha shele mulenzhe kha fhungo iḽi.  

3.3 MUFUMAKADZI  O  FUNZEAHO 

U phasa ha mufumakadzi pfunzo dza nṱha dzi ngaho digirii, Onasi, Masiṱasi na 

vhudokotela ha pfunzo zwi a mu fha tshirunzi. Musi mufumakadzi o funzea u 

fhira munna, munna u a ḓinyadza a pfa a sa tsha ṱhonifha munna wawe lune 

zwa nga ḓisa phambano muṱani ine ya nga ḓi bveledza ṱhalano kha avha 

vhavhili. 

Vhomazwale u wana vha tshi thithisa mbingano nga u dzhenelela vha u ṋea 

mutsiko wa uri mufumakadzi arali o maliwa u tea u dzula hayani a lela vhana a 

vha bikela na u lima masimuni. Hu a swika hune vha shela na muya wa munna 

uri musadzi a shuma u ḓo ni nyadza. Hezwi zwi ṋea ṱhuṱhuwedzo mmbi ya uri 

mbingano i si tshimbile. 

 Mönnig (1967:129) a tshi ṱalutshedza u ri  

Married status is nevertheless a highly desirable one. In fact it is 
an obligation status in that it expected that every member of the 
society of an appropriate age should marry. 

Mönnig u khwaṱhisedza uri muthu a tshi vhinga a songo sedza maimo kha sedze 

uri u na lufuno na muthu onoyo. Ndo kwama mukegulu 2 vha Makonde vho 

sumbedzisa uri arali vhana vha vhomazwale vha songo dzhena tshikolo vha ya 

phanḓa vha a ḓelwa nga muya wa vivho zwa vho thithisa mbingano. 

Mukegulu 3 wa Makonde o ṱalutshedza uri arali mufumakadzi o funzea hu a 

swika hune wa munna a ḓinyadza a pfa o ṱukufhala o dovha a ṱalutshedza uri 

nga mvelo kale pfunzo yo vha i tshi dzhiiwa i ya vhanna. Vhafumakadzi vha 

lavhelelwa u shuma mishumo yoṱhe ya miḓini i ngaho u alusa vhana, u bika, u 

lima na u kulumaga. Pfunzo i dzhiiwa sa tshithithisi mbinganoni ngauri na u 

ṱalifha i a ṱalifhisa. Vhomazwale vha vha vha tshi khou shavha uri mufumakadzi 

hoyu a funzeesa u ḓo shavha hoyu wa munna nahone a dovha a vulea maṱoni. 

Hupfi a re na nḓivho o wana lupfumo. 

Mushumelamupo 1 wa Muleḓane we nda wana o ṱandavhudza mafhungo a uri 

kanzhi muthu a tshi ṱoḓa u vhinga musalauno u sedza pfunzo. Vhaṅwe vha 

wanana magudedzini kana zwikoloni zwa nṱha zwa pfunzo vha sa ḓivhani. U vha 

o no humbula a uri a mala mufumakadzi o funzeaho u ḓo shuma vha thusana 

hafha muṱani. Mufumakadzi na ene a tshi ṱoḓa munna ha ṱoḓi a no lisa kholomo 

u lavhelesa vhenevha vhanna vha re na pfunzo. Zwe muṅwe na muṅwe wawe a 

lavhelesa kha muṅwe musi zwi si tsha konadzea ndi hafha hune muṱani ha vuwa 

bonyongo hu tshi vho lwelwa masheleni. Vhomazwale na vhone vha tshi khou 

dzhenelela vha tshi vhangavho tshelede zwenezwo zwa fhedza mbingano i tshi 

khou thithisea. 

Mushumelamupo 2 wa Muleḓane a tshi bvisela khagala fhungo iḽi u ṱalutshedza 

uri vhunzhi ha vhafumakadzi vha a fhedza tshifhinga tshinzhi vha si ho hayani 

vhe kha zwa pfunzo.  

Zwiito zwo raliho zwi dzhenisa nyofho kha wa munna uri mufumakadzi wawe a 

khou lenga u vhuya ṱhaṅwe hu na vhaṅwe vhanna vhane vha khou mu mona. U 

shavha u dzulela ngomu sa maṋo a khuhu. Kha nyimele iyi u a wana 

vhomazwale navhone vha sa zwi pfesesi vha tshi humbulela uri tshilengo ndi 

tsha u mona ṅwana wavho. 

Musi mufumakadzi o funzea u a wana hu tshi vha na vivho kha vhomazwale. Zwi 

bvelelesa kanzhi vhana vha henefho muḓini vha songo funzea u ya kule na u 

shuma vha sa shumi. Kha vhomazwale hu a dzhena ḽimuya ḽa u vhivha hoyu 

mufumakadzi. Vha pfa uri u khou ṱongela vhana vhavho nga pfunzo ine a vha 

nayo. 

Musi mufumakadzi o funzea u a kona u vhona zwiphiri vhunga a tshi ḓo vha a 

tshi kona u vhala. Munna arali e na bambiri dza tsumbamuholo (salary advice) 

mufumakadzi u a kona u vhona uri tshiimo tsha masheleni tsho imisa hani. Arali 

hu na maṅwe masheleni a no khou ngala-ngala nnḓa hu tshi ṱunḓelwa vhana 

vha nnḓa naho zwi zwikolodo, u ḓo kona u zwi wanulula uri ha eṱhe hu na 

vhaṅwe vhasadzi nnḓa vhane vhana vhavho vha khou unḓiwa nga munna 

wawe. U ḓo konavho u vhona uri hafha hayani zwithu zwi tshi khou lemela ndi 

ngauri tshiimo tsha masheleni tshi nnḓa ha ndango. Musi wa mufumakadzi o zwi 

wanulula sa izwi maṱari na one a tshi amba a nyeṱulela vhomazwale u a wana 

vha tshi zwi dzhia nga ḽinwe sia, wavho pfa vha tshi mu goḓa ngazwo vha tshi ri 

munna ndi nḓou ha ḽi muri muṅwe fhedzi. Zwiito zwenezwi arali zwi sa itwa nga 

nḓila ya vhuronwane muḓi u a sala u matumba dzo ḓala matemba. 

3.4 U SHAYEA HA MBEBO MUṰANI 

Muṱani arali hu sa wanali ṅwana kana hu tshi bebwa mbeu nthihi kanzhi vhe 

vhasidzana zwi a swikisa kha ṱhalano. Vhunga na vhomazwale vha tshi swika 

hune vha si zwi tanganedze. Vha a mu goḓa na nga luimbo vha ri “matakadza 

mbiluni ndi ṅwana”.  Hu a swika na hune vha amba na maipfi a u vhavha vha ri o 

mala phulu. 

Tshipikwa tshihulwane tsha u mala musadzi ndi u beba vhana. Musi ṅwana a si 

tsha wanala zwi swika hune zwa vusa pfiriri muṅwe a tshi vho pomotshedza 

muṅwe uri ndi ene a sa bebi. 

Zwa vhuya zwa swika kha nyimele iyo kanzhi zwi mbo ḓi ḓisa ṱhalano ngauri na 

vhomazwale vha vha vha tshi khou dzhenelela uri hu fanela u vha na kuḓuhulu 

kana muḽaifa. Vha ḓelwa nga nyofho ya uri tshifani a tshi nga yi phanḓa. Ndi 

henefha hune vha kombetshedza uri hu malwe muṅwe musadzi ane vha 

lavhelela uri u ḓo mbo ḓi beba mutukana. 

Izwi zwi tikedzwa nga Makuya (1992:2) he ra pfa vhomakhadzi vha tshi ri 

Tshiwela u tea u mala muzwala wawe Nndileleni ane a ḓo mu bebela muḽaifa 

vhunga Vho Esiṱere vho vha vho beba musidzana. 

Vhomazwale ṱhuṱhuwedzo mmbi vha a kona u i zwala nga u sa ḓivha uri ṅwana 

u bva Mudzimuni.  A hu tou vha na zwivhuya zwine vhane vha vha na vhana vha 

ita, tshi tou vha tshilidzi tsha Mudzimu u shudufhadzwa nga vhana. 

Hu a swika na hune vha goḓa wa mufumakadzi vha ri ri ḓo ruma gona. U a 

dovha a pometshedzwa na milandu ha pfi a tshe khomba o ṋula thumbu. Maipfi 

o raliho a a thithisa mbingano vhunga na wa munna a tshi swika hune a 

dzhenwa nga nḓaḓo. 

Tshiṅwe tshifhinga arali zwi tshi khou bva kha wa munna, vhomazwale vha a 

swika hune vha mona wa munna vha vhudza wa mufumakadzi uri a tswise, vha 

mu laya vha ri muḽatshawe u a dzumbama. Musi o no tswisa ho no vha na 

kubegwa u a wana vha tshi kutela. Khombo i vha musi zwo wanala vhunga 

Vhavenḓa vha tshi ri: “naho wa i viela phakhoni mahunguvhu a ḓo i rurulula”. 

Mukalaha 1 wa Dzingae u ṱalutshedza uri musi muthu o vhinga kana o 

vhingwaho hu lavhelelwa ṅwana. Hu a swika na hune vhomazwale vha ita 

mutsiko arali mufumakadzi wa hone o fhaṱutshedzwa nga vhana vha 

vhasidzana. Vhomazwale vha a thoma u mu goḓa wa pfa vha tshi ri hu khou 

ṱoḓea wa tshifani. Muhumbulo muhulwane hu khou ṱoḓiwa muḽaifa ane a no ḓo 

sala o fara tshifani. 

Mukalaha 2 wa Dzingae u ṱalutshedza uri arali mufumakadzi o dzhena 

mbinganoni na vhana, a tou khakha tshiṅwe tshithu u goḓwa nga vhana vhea a 

ḓa navho. U a thoma u vhidzwa na nga madzina a zwigoḓo ha pfi u vho ṱonga a 

hangwa uri o ḓa a tshi kungulusa magwaḓi. Zwithu zwo raloho zwi a thithisa 

mbingano. 

Vhafunzi 1 vha Makonde vhe nda vha wana vho sumbedza uri ṅwana u bva 

Mudzimuni ha bvi kha muthu. Lune arali fhungo iḽi ḽa sa sedzwa zwavhuḓi 

mbingano i a kona u thithisea. 

Mukegulu 1 vho ṱalutshedza uri arali hafha hayani hu si na kukope zwi tshi bva 

kha wa munna, vha a swika hune vha dodomisa mufumakadzi uri a tswise uri hu 

wanale kuḓuhulu hafha muṱani. Khombo i vha ya musi tshiphiri tsho punḓa ha 

swika hune wa munna a zwi pfa zwi a thithisa mbingano. 

Vho dovha vha ṱalutshedza uri arali zwi tshi khou bva kha wa mufumakadzi, wa 

munna u a dzulelwa fhasi nae tshiphirini ha pfi u fanela u ṱoḓelwa mufumakadzi 

wa u beba vhana. Arali fhungo iḽi ḽi sa tshimbidzwa zwavhuḓi hu a swika na hune 

mbingano ya thithisea. 

 Hu a swika na hune munna na mufumakadzi vha tshimbidzwa na dziṅanga na 

vhaporofita lu si na vhukono. Tshivhangalelwa hu ṅwana. Arali vhomazwale vha 

sa tshimbidza fhungo iḽi zwavhuḓi muḓi u kwashea vhunga ṱhaṅwe wa 

mufumakadzi a tshi ḓo vha a sa pfani nazwo zwa mindaandane. Ene a tshi 

tenda kha uri ṅwana u bva Mudzimuni. 

3.5 VHURERELI HO FHAMBANAHO 

Arali munna a mala musadzi a si mutendi ane a tenda kha zwa vhuṅanga kana 

musadzi a malwa nga munna a si mu tendi, na zwone zwi nga ḓisa khuḓano 

muṱani. 

Vhomazwale arali vha tshi tenda kha vhurereli u wana vha tshi kombetshedza uri 

hu tovhelwe zwavho. U wana hu tshi khou tea u farwa muḓi nga nḓila ya 

tshizioni. Musadzi u nga wana a tshi khou hana zwenezwo zwa ḓisa pfudzungule 

muḓini.  

Vhomazwale vha thoma u vha na luvhengela ngauri vha dzhia uri vha khou 

nyadziwa. Mukegulu 3 vha bvaho Makonde vha ri vhurereli ha muṅwe na muṅwe 

vhu tea u ṱhonifhiwa. 

Tshiṅwe tshifhinga hu a swika na hune vha ri hei ndi kereke ya muṱa a hu na ane 

a tendelwa u dzhena iṅwe.  

U a wana tshiṅwe tshifhinga hu na thabelo dza u ḓidzima, hu na lutendo lwa uri 

arali wo ḓidzima u a ṱavhanya u wana phindulo ya zwine wa khou ṱoḓa 

Mudzimuni. Arali mufumakadzi a tshi dzhena inwe kereke, munna a tshi 

dzhenavho iṅwe na vhomazwale vha tshi dzhena iṅwe u a wana musi zwa sokou 

itea ha wa lufu muṱani uyo u a wana vhafunzi vha tshi vhivhana. Arali maitele 

aya a sa sedzwa zwavhuḓi mbingano i a thithisea. 

Arali wa mufumakadzi a na maitele awe ane a a ita a tshi rerela midzimu yawe 

ḓuvha ḽiṅwe na ḽiṅwe, zwi a swika hune vhomazwale arali vha sa tendi khazwo 

vha zwi nyefula.  Mishonga yawe arali kana e maine wa wana i tshi laṱwa vha ri 

dzharaṱani yavho a hu dzheni mushonga.  

Tshiṅwe tshifhinga u a wana a tshi fhiwa mutsiko hu sa tendelwi a tshi fhaṱa 

nnḓu ya u tungulela arali e maine wa ṱhangu. Musi zwo ralo zwi livhisa kha 

dziphambano muṱani vhunga ene mune wazwo a tshi ḓo vha a tshi zwi funa na u 

zwi pfesesa ngeno vhaṅwe vha sa zwi funi. 

U dzhena ha vhathu muṱani vha tshi ḓa u thusiwa zwi a sia vhomazwale vha tshi 

vho vhona muḓi u si tshena tshirunzi lune ha nga vha na mahokoko. Hu na 

khonadzeo ya uri u ḓesa ha vhaeni hu dzhenelele kha u pwashekana ha 

mbingano. 

Mukala 3 wa Dzingae o ṱalutshedza uri mafhungo aya a vhurereli ndi zwa ndeme 

u ḓivha mufumakadzi kana munna ane wa khou ya u dzula nae, na mashaka 

awe hu tshe na tshifhinga. Zwi a thusa kha u ḓi lugisela nyimele ine wa ḓo 

ṱangana nayo. 

3.6 U DZHENA MBINGANONI HO NO VHA NA ṄWANA 

Vhutshiloni hu a swika hune munna a mala masadzi e na vhana vha muṅwe 

munna kana munna e na vhana vha muṅwe musadzi. Kanzhi mbingano dzo 

raliho a dzi lalami ngauri vhana vha muṅwe mubebi kanzhi vha nyadza ula 

muṅwe mubebi. Zwithu izwi zwi bveledza khakhathi kha avha vhathu vhavhili. 

U wana vhomazwale vhe na luvhengela lwa vhana vho ḓiwaho navho. 

Zwenezwo zwi vha na masiandaitwa a si avhuḓi kha mbingano iyo. Hu a swika 

na hune wa mufumakadzi a goḓiwa ha pfi o ḓa na khangamutupo. A hu na zwine 

a nga amba. 

Mukehulu 4 wa Makonde u ṱalutshedza uri ano maḓuvha ho no vha na maṱula. 

Arali khotsi a songo ḓiilisa u a wana a tshi dodonga ṅwana we uyu mufumakadzi 

a vhingwa nae arali e wa musidzana. Zwiito zwo raliho zwi a thithisa mbingano. 



37 
 

Hu tea u vha na dzulo na vha shumelavhupo na vhafunzi vha ṅea ngeletshedzo 

vhomazwale, munna na mufumakadzi na vhana ngauri zwa dzhenwa nga 

vhutsilu zwoṱhe zwi a balangana. Vha tea u ṱalutshedza zwivhuya na zwivhi zwa 

musi vhathu vha tshi dzhena mbinganoni na vhana. Hu sumbedziswe na 

dzikhaedu dzine dza nga vha hone kha mbingano yavho yo no vha ho na vhana 

vho wanalaho afho muḓini kana vho ḓiwaho navho, vha fariswe hani afho 

muṱani. Wa sa thomiwa henefha mbingano i nga thithisea. 

Mikhwa ya vhana avha ya peama u wana vha tshi rinwa na madzina ha pfi 

magoya a khou fhedza mugayo wa ṅwanaga. Mme avho maipfi aya a mu 

kwatisa. Ndi ngoho ya uri fhondo ḽi si ḽau u ṱhuvha li tshi zhamba. Vhomazwale 

musi vha tshi fara vhana u vhavha zwi a ḓisa mutsiko kha mme vhunga muṅwe 

na muṅwe a tshi funa ṅwana wawe. 

Mafarele a vhana avha vho ḓiwaho navho u a wana a sa fani na avha vho 

begwaho afha muṱani. Ndi ngoho ya uri u tshi kokodza luranga na mafhuri a a 

tevhela. Hu na zwifhinga zwine ya tou vha nyimele ine ya kombetshedza uri 

mme a malwe na vhana vhawe. Ndi zwa ndeme uri vhomazwale vha dzule 

navho vha vha vhudze milayo ya afha muḓini. 

Mukegulu 5 wa Makonde u ṱalutshedza uri khotsi kha vhuimo hawe u tea 

ṱanganedza vhana avha sa izwi o dzhena mbinganoni a tshi zwi ḓivha nga 

vhuḓalo uri vha hone. A sa vha sumbedza lufuno na vhana vha a ḓelwa nga 

vengo ḽa u vhenga. Zwiito zwenezwo zwi a thithisa mbingano. 

3.7 DEMOKHIRASI 

U ya nga vhuṱanzi vhu bvaho kha inthanethe nga ṅwaha 1994 nga la 13 

Khubvumedzi mulayo wa u lwa na u tambudzwa ha vhafumakadzi wo ḓo 

phasiswa kha ḽa Afurika Tshipembe (Violence Against Women Act 1991). 

Mulayo uyu wo ita uri vhafumakadzi vha kone u ḓivha pfanelo dzavho, ngauralo 

a vha tsha tenda u tambudzwa vhuhadzi sa vhala vha kale, vhe khavho zwoṱhe 

zwe munna a vha a tshi vho ita zwa vha zwi sa tei u ambiwa. 

Mulayo uyu u lwa na tshaka dzoṱhe kha u tambudzwa ha vhafumakadzi sa u 

tambudzwa miṱani (domesitic abuse) hune zwa kwama muvhili (physical abuse) 

sa u rwiwa, mihumbulo (psychological abuse) u shushedzwa, u seṅwa na 

zwiṅwevho. Dambudzo iḽo ḽa muṱani ḽi bvelela musi a tshi vho langa 

mufumakadzi lwo kalulaho. 

U tambudza lwa zwipfi (emotional abuse) u tambudzwa hu vhulaha 

vhuḓifhulufheli ha muthu, ha ita uri muthu a dzhenwe nga nyofho a dovhe a pfe a 

si tshithu fhano shangoni. U wana na vhomazwale vha na ṱhuṱhuwedzo mmbi 

vha tshi shumisa maipfi a u goḓa. Vha dovha vha ṱoḓa u langa, vha funa hu tshi 

tevhedziwa milayo yavho. U wana vha tshi mu nyadza. 

Dimokhirasi iyi i ṱuṱuwedza ndinganelo (50/50) ine vhanna avha i ṱanganedzi 

vhunga i tshi vha fhungudzela maanḓa e vha vha vhe nao zwiḽa kale. Zwenezwi 

zwi ḓisa phambano muṱani vhunga vha sa pfesesi iyi tshanduko. Phambano iyi i 

swikisa kha ṱhalano a no maḓuvha. 

Mufumakadzi musi e muḓini u dzhiiwa sa tshishumiswa, u vhonala e si wa 

ndeme. Kanzhi u dzhiiwa sa phuli ha fha muṱani. Tshiṅwe tshifhinga u a wana 

vhomazwale vha tshi mu dzhia sa phuli. Arali o bva muṱani wa vhashai u wana a 

tshi dzhiiwa u nga o ḓa u tshela nḓala. U wana vha tshi swika hune vha 

ṱuṱuwedza na wa munna uri a mu fare tshiṱuhu. Arali ṱhamusi munna e na goloi a 

tshi ṱoḓa u bva nae u wana vhomazwale vha tshi mu goḓa vha tshi ri u ṱwa o 

ṋembelela na munna kana hapfi u khou linda munna. Vha funa a tshi dzula 

hayani a khou shuma a sa aweli. Zwiito izwi zwi a thithisa mbingano. 

Mukalaha 1 u zwi ṱalutshedza zwavhuḓi musi a tshi ri kale ḽo vha ḽo lala. 

Mbofholowo ya mukala Vho Mandela yo ḓisa vhuḓilangi kha masia manzhi. Hu 

na vhane vha i shumisa nga nḓila yo kalulaho kale hu sa athu vha na 

mbofholowo ho vha hu tshi bvuma ḽa uri vhuhadzi ndi ṋama ya thole ya 

fhufhuma ri a fhunzhela. Vhafumakadzi miṱani a vha tsha zwi imela zwa u 

tambudzwa mbinganoni. Arali mufumakadzi a tshi khou rwiwa ha sokou 

kwatamela u a ḓi lifhedza ya ombana ya vhavhili. Arali a shushedzwa u ya 

mapholisani a vhiga. 

Mushumelavhapo 1 u ṱalutshedza uri demokhirasi yo shuma vhukuma ngauri 

mufumakadzi e muḓini o vha a tshi dzhiiwa sa phuli u dovha a dzhiiwa sa muthu 

a si na vhuḓifhinduleli muṱani. Namusi ho shanduka zwinzhi ngauri u a wana 

mufumakadzi a tshi khou bika vhuswa ngeno wa munna a tshi khou bika 

muroho, muṅwe a tshi khou kuvha thundu wa munna u vha a khou anea. Izwi 

zwi bveledza thusano muṱani.  

Kha vhomazwale fhungo iḽi u wana vha tshi thoma u nyefula vha tshi ri o ḽiswa 

gaputshete nga musadzi nahone ndi dzenganamuḓi. Arali nyimele yo raliho i sa 

dzhielwa nṱha u a wana mbingano i tshi thithisea. 

3.8 MUTAKALO 

Musi muṅwe wa miraḓo ya muṱa a na mutakalo u si wavhuḓi, sa musi na 

vhulwadze ha HIV/AIDS, swigiri, u ṱangana ṱhoho, tshiivha na maṅwe malwadze 

zwi nga swika hune zwa pwasha mbingano arali hu sa vha na u ṱanganedza kha 

avha vhavhili. 

Izwi zwi tikedzwa nga Neil (199:40) musi a tshi ri “serious illness or disability in 

parents family routines, intractions and roles and often realities”.  

Arali muṱani zwa itea ha begwa ṅwana wa muholefhali, sa muholefhali wa 

lukanda (albino) kana u thithisea muhumbuloni kha ṅwana, munna kanzhi ha zwi 

ṱanganedzi, u pomokedza musadzi uri zwi bva kha lushaka lwa hawe. 

Vhomazwale u wana na vhone vha tshi dzhenelela nga nḓila ya u sa zwi 

ṱanganedza vha tshi tikedzana na ṅwana wavho wa munna. Zwo no rali zwi 

swika hune mbingano ya thithisea. 

Izwi zwi tikedzwa nga Mudau (1997:30) hune ra wana Vho Mabula vha tshi 

swika hune vha fhambana na mukalaha wavho Nndanduleni nge vha beba 

Ndiafhi we a vha a songo takala muhumbuloni, he vha fhedza vho vhudzwa uri 

zwithu izwi zwi bva ha havho. Ha pfi ndi muḓuhulu wa muloi, ngauralo na vhone 

vha a lowa. 

Muṱa u re na mutakalo u funwa nga vhathu vhoṱhe. Kha muṱa arali ha wanala 

muṅwe muraḓo e na dwadze ḽi sa fholi wa munna arali a si na u a thoma u bvisa 

mavhala awe a mu shandukela. Hu a swika hune a khiriwa na nga vhomazwale. 

U nga wana vhathu vha tshi vho dzhiela mufumakadzi fhasi, vha nengwa na 

zwine wa fara arali u mufumakadzi wa wana vhomazwale vha tshi vho mu ṱoḓela 

muhadzinga. 

Zwi a itea kha mbingano muṅwe a fariwa nga tshitirouku miṅwe ya miraḓo yawe 

i sa shume. U wana vhomazwale vha tshi bvisa muhumbulo wa uri mufumakadzi 

uyo a fhelekedzwe ha vhabebi vhawe vha mu onge. Zwine zwa amba uri ndi 

wavho musi e na mutakalo musi e zwililoni hu mbo ḓi pfi kha hu wanale 

vhonenḓila vhawe vha mu fhelekedze ha vhabebi vhawe. Nga iṅwe nḓila 

vhuhadzi ndi ha musi ho takalwa hu na biso ndi wa mme awe. 

3.9 U TOTA TAHIKUNWE 

Vhutshiloni hu a swika hune vhabebi vha muṱhannga vha nangela ṅwana wavho 

mufarisi ngeno a sa zwi ḓivhi. Vha tshi shavha enea a uri “u songo vhona mbulu 

we mbumbumbu maḓamurahu a tshi ḓa u ri mbulu yanga”.  

Hu a swika hune vha ṱanganedza na masheleni a u mala, zwa sia muṱhannga a 

tshi ḓi kombetshedza u dzula na musadzi we a si ḓinangele. Musi vhathu vhe 

vhukati ha mbingano u wana mbingano i tshi thithisea. 

Izwi zwi khwaṱhisedzwa nga Sigogo (2002:15) musi a tshi pfa Vho Masiwanyise 

vha tshi kombetshedza ṅwana wavho Vhulahani uri a malwe nga mukalaha Vho 

Jona vhe vha ṱanganedza na thundu dza lumalo ene muṋe a sa zwi ḓivhi. 

U dzhenelela ha vhomazwale kha u tshimbidza fhungo iḽi u wana mbingano i tshi 

thithisea vhunga a songo tou nanga ene muṋe o tou nangelwa nga vhabebi 

vhawe. Muṱhannga u fhedza a tshi bula ḽa uri ndi ḓo mala wanga ane nda ḓo tou 

ḓiambisela inwi ni wa vhabebi vhanga. Zwenezwi zwi sia mbingano itshi thithisea 

vhukati ha munna na mufumakadzi, sa izwi vha songo ḓifha tshifhinga tsha u 

gudana. 

3.10 U MALANA HO SEDZWA VHUKOLOLO 

Nga mvelele ya Tshivenḓa khosi i tea u mala mukololo hu u itela uri hu bebwe 

khosi. Zwino huṅwe zwi vha zwi tshi itelwa uri hu si vhe na vhuleme vhunga a 

tshi ḓo vha a tshi vho ḓivha matshilele na milayo ya vhakololo. 

Zwi a itea muṱhannga a vha e na we a humbula u mala ene, u vho ḓo tou 

kombetshedzea hu u ṱoḓa u fusha vhabebi na mashaka kha nyimele iyi, zwi sia 

mbingano iyo i sa lalami vhunga lwo vha lu si lufuno lwa muṱhannnga u mala 

mukololo uyu. Ndi zwine muṱhannga a nga ḓi mala muṅwe musidzana uyu wa u 

thoma zwi tshi mu kondela u ṱanganedza lune vha fhedza nga u ṱalana. 

Kushelele kwa mulenzhe ha vhomazwale vha tshi kombetshedza ṅwana uri a 

vhinge mukololo zwi a thithisa mbingano vhunga a vho vhavhili vha tshi ḓo vha 

vha sa funani na u ḓivhana. 

Mukegulu 1 wa Muleḓane vha ri zwa u kombetshedza vhana u mala vhakololo 

fhedzi zwi a thithisa mbinganoni nga uri vha do vha vha songo malana nga 

lufuno, hu vha hu khou tovhelwa maitele a mbingano ya musanda. Ndi 

ṱhuṱhuwedzo mmbi ine ya fhedza yo thithisa mbingano. 

3.11 ṰHUṰHUWEDZO NGA FHETHUVHUPO 

Musi vhaswa vha tshi dzula fhethu huthihi vho alutshela hanefho, hu a swika 

hune vha funana nga tshavho nge vha si ḓivhe uri hu ḓivha na vhaṅwe vhaswa 

vhavhuḓi vhane vha nga vha mala.  

Zwo no ralo vha akombetshedzea u malana vha dzula vhoṱhe nga murahu musi 

vho no bvela nnḓa ngei zwikoloni zwa nnḓa, vha a swika hune vha vho tama 

vhaṅwe. Mvelelo dza lutamo lwonolwo ndi u funa vhanwevho hanengei 

dzikhoḽidzhini zwa sia mbingano i tshi pwashea. 

Vhomazwale u wana tshiṅwe tshifhinga vha tshi tela vhana vhudzulo. Ṱhamusi 

munna na mufumakadzi vha pfa vhe na lutamo lwa u ya u dzula dzi ḽokhishini. 

Henefha u wana kanzhi vhomazwale vha tshi ṱoḓa u vha dzhiela tsheo vha funa 

u langula vha ri dziḓoroboni ḽokhishini a hu yiwi. Zwenezwo zwi a swika hune 

zwa thithisa mbingano ya vhavhili vhu nga vho vha vhe na lutamo lwa u 

pfulutshela hune ha dzula thangana ya mirole yavho. 

Tshiṅwe tshifhinga u wana wa mufumakadzi a sa koni u shula ngeno mahayani 

a khou funa u tou koropa ho semendelwa, zwi fhedza ho no vha na luvhengela 

kha vhomazwale uri u khou balelwa nga muḓi zwa thithisa mbingano. 

3.12 SIANAI ḼA MASHELENI 

Muṱani hu tea u vha na nyambedzano dza masheleni. Hone hu a swika hune 

munna na musadzi vhoṱhe vha vho thoma u sa tsha fulufhedzea zwi tshi kwama 

kushumisele kwa masheleni, tsumbo: mufumakadzi a nga ḓirengela vhabebi 

vhawe goloi a vha fhaṱela nnḓu, kana u dzhenisa vharathu zwikolo, zwa 

ḓiralovho na kha wa munna. Musi muṅwe a tshi vho tumbula zwa muṅwe zwa 

sia mbingano iyi hu tshi vha nau pwashea ha mbingano. 

Vhomazwale u wana vho no ḓowela u fhiwa tshelede ya u tshimbidza muḓi nga 

ṅwana ṅwedzi nga ṅwedzi. Musi ho no vha na muṱanuni hafha muṱani, 

vhomazwale u wana vha tshi kundelwa u zwi ṱanganedza uri ho no vha na 

tshanduko muṱhannga wavho o no vhinga. Vha lavhelela u ṋewa masheleni 

eneaḽa e vha vha vha tshi fhiwa one nga ṅwedzi. U wana hu tshi swika na hune 

vha ṱoḓa u vhona tshelede ya hoyu mufumakadzi uri u fhiwa vhugai. Musi a tshi 

renga zwithu vha a zwi funa uri vha ḓivhesese, uri hu fanelwa u rengwa mini. 

Zwenezwi zwi ita zwi tshi thithisa mbingano ya avha vhavhili hu tshi vho lwelwa 

masheleni. 

3.13 U FUNANA NA MUṄWE MUTHU NGA NNḒA HA MBINGANO 

Ano maḓuvha vhanna na vhafumakadzi vha swika hune vha funana na vhaṅwe 

nnḓa. Hu nga ḓivha mishumoni na huṅwevho tshiphirini. Musi tshiphiri itsho tshi 

tshi bvela khagala hu vha na mifhirifhiri mbinganoni. 

Mifhirifhiri yeneyo kanzhi i swikisa kha ṱhalano kha avho vhathu vhavhili. Izwi zwi 

itiswa nga vivho ḽine wa mufumakadzi a vha naḽo a tshi vhivha wa nnḓa. Ndi 

zwine murero wa Tshivenḓa wa ri “munna ndi nḓou ha ḽi muri muṅwe fhedzi”. 

Ano maḓuvha a zwi tsha ṱanganedzea kha thangana ya murole. Zwenezwo zwi 

mbo ḓiita uri mbingano dzi pwashee. Na munna vho na ene zwi ḓiralo arali a 

khou funana na muṅwe nnḓa. 

Tshiṅwe tshifhinga vhomazwale vha a kona u thithisa mbingano nga u vha 

vhokhuṱhe kha lufuno lwa nnḓa. Ngauri wa hayani vha vha vho no mu nwa muya 

o no vha pfuḓela u wana tshiṅwe tshifhinga vha tshi nga ṱuṱuwedza ṅwana 

wavho u mala muṅwe mufumakadzi vha tshi ṱoḓa u nyelisa wa hayani. Zwiito 

zwo raliho zwi a thithisa mbingano. 

3.14 MABUḒO  A MISHUMO  A  SA FANI 

Arali musadzi a tshi shuma sa ḽisole, ḓiraiva wa dzithekhisis kana bisi, 

mudededzi, dokotela na zwiṅwevho, ngeno munna a tshi tou ḓishuma, zwi nga 

ita uri munna a sa pfesese kushumele kwa musadzi, tsumbo: musadzi a tshi 

shuma vhusiku kana a tshi tea u ya miṱanganoni lwa vhege yoṱhe kana u hwala 

vhathu vhege yoṱhe, zwithu izwi munna a nga swika hune a si zwi pfesese a vho 

vusa dzikhakhathi lune zwa nga bveledza ṱhalano. 

Izwi zwi tikedzwa nga Janice (2002) musi a tshi ri “if your parter doesn’t 

understand your career goals it is a problem on its own”. Zwi amba uri munna na 

mufumakadzi vha fanela u pfesesana zwi tshi kwama mishumo. 

Vhomazwale u nga ḓi wana vha tshi thithisa mbingano musi mufumakadzi a tshi 

khou lenga u vhuya mushumoni. Vha thoma u ḓelwa nga lugungulo lwa uri a ri 

tsha ḽa nga tshifhinga na ḽinwe na ḽinwe mufumakadzi a nga vha e dzikhoneni na 

vhaṅwe vhanna. U humbulela ho raliho hu a thithisa mbingano vha thoma na u 

sa mufulufhela nga thungo vha tshi kulumedza ṅwana wavho uri o mala a sa 

shumi zwi nga vha khwine. 

3.15 KUAMBARELE 

Arali hu sa vha na u sedzulusa zwithu zwavhuḓi malugana na kuambarele hu a 

swika hune ha takuwa nyambo i si yavhuḓi. Ano maḓuvha ho no vha na u 

ambara marukhu.  Hune wa wana munna na mufumakadzi vho ambara 

marukhu. Nga mvelele ya Vhavenḓa zwi dzhiiwa sa lunyadzo. U a wana 

vhomazwale vha tshi zwi nyefula vha swika na hune vha amba uri fhano muḓini 

ri na vhanna vhavhili nahone musadzi uyu ndi phongwe ndi sweule ha na milayo.  

Vha a swikelela hune vha vhudza na wa munna vha ri musadzi a no ambara 

marukhu a vha mu ṱoḓi u khou nyadzisa muḓi. Munna arali na ene a zwi dzhia 

nga ḽiṅwe sia u a wana na ene a tshi ima na vhabebi avho dzhia mufumakadzi 

wawe sa ḓabaḓaba. 

Mukalaha 4 wa Dzingae o ṱalutshedza uri kale marukhu o vha o iledzwa. 

Mufumakadzi ane a ambara marukhu u dzhiiwa sa a si na mikhwa. U a nyadziwa 

nahone arali o vhingiwa hu mbo ḓi pfi u khou tsitsa tshirunzi tsha munna wawe. 

Ndi zwiṅwe zwa zwithu zwine zwa thithisa mbingano. 

Arali mufumakadzi a tshi khou ya mushumoni nga vhurukhu, wa munna u a pfa a 

sa vhei fhulufhelo ḽawe tshoṱhe khae vhunga marukhu a tshi livhanywa na 

vhutshilo vhuvhi kha muthu wa mufumakadzi.  

Hu a swika na hune arali hu na miṱangano ya lushaka wa wana a tshi nyefula uri 

ha na mikhwa. Tshiṅwe tshifhinga u ambara zwiambaro zwipfufhi u tshi khou 

dzula na vhomazwale zwi nga lunyadzo. Vhaaluwa vhanzhi vha funa zwiambaro 

zwilapfu vha tshi tevhedzela eneaḽa a uri muvhili wa mufumakadzi a u tei u 

vhonwa nga vhaṅwe vhathu u fanela u vhonwa nga munna wawe fhedzi.  

U na vhomazwale hu ṱoḓea zwiamabaro zwi re fhasi ha magona. Musi zwo rali 

vha pfa uri ndi hone mufumakadzi a tshi ṱhonifhiwa. Hu a swika hune mbingano 

ya thithisea arali mufumakadzi a sa pfesesi, u pfa a tshi khou thithisea kha 

pfanelo dzawe. Kuambarele kwo raliho ku a swika hune kwa ḓisa khuḓano 

vhukati ha vhomazwale na munna wawe. 

Tshiṅwe tshifhinga wa mufumakadzi o bva hayani a tshi tenda kha vhurereli 

hawe, u a wana na hafha muṱani a tshi ambara zwiambaro zwa midzimu ya 

hawe a ambara na milinga yawe na mapalu. Vhomazwale vha tshi zwi vhona u a 

wana vha sa zwi pfesesi ha swikelela hune na wa munna a zwi sathula. 

Zwenezwo zwi sia mbingano i tshi thithisea. 

3.16 TSHIṰALULA 

Vhomazwale ndi vhathu vhane vha a kona u ṱalula vhana kana vhaḓuhulu. 

Lufuno lune vha lu fha muḓuhulu wavho wa ṅwana wa musidzana a lu fani na 

lune vha fha muḓuhulu wavho wa ṅwana wa muṱhannga.  

Ṅwana wa ṅwana wavho wa musidzana u a wana vha tshi dzumbetshedza 

tshelede vha mu sokotedza ngauri vha vha vha na vhuṱanzi ho fhelelaho ha uri 

ndi ṅwana wa ṅwana wavho wa musidzana fhedzi kha ṅwana wa muṱhannga 

vha tshi vha na u timatima uri uyu mufumakadzi o vhingwaho o vhifha muvhilini 

nga thumbu ya ṅwana wavho wa munna naa. Vha a pfa vha tshi timatima uri 

muḓuhulu ndi wavho. Ndi zwiṅwe zwa zwithu zwine zwa thithisa mbingano. 

Mukegulu 2 o ṱalutshedza uri hafha hayani hu na zwiḽiwa,  zwinzhi u ṋea 

vhaḓuhulu vha ṅwana wa musidzana. Hu nga na musi a tshi khou lela 

vhaḓuhulu, arali vha tshi lingana u nga wana ho begwa ṅwana wa musidzana, 

wa ṅwana wa mutukana o dzula kana a khou tshimbila nga milenzhe. 

Musi a tshi renga zwiambaro na henefha u wana a tshi rengela ṅwana wawe wa 

musidzana zwavhuḓi. Tshiṱalula tsho raliho tshi a thithisa mbingano vhunga uyu 

wa mufumakadzi o malwaho afha muṱani a tshi nga bva mulomo a ri vhananga a 

vha ambari manangelo a vhaṅwe.  

Wa munna a sa ḽi dzhena zwavhuḓi fhungo iḽi u wana hu tshi swika hune a 

kwatela mufumakadzi a ri u khou kolela vhabebi vhawe. Ndi hanefha hune ha 

vho ḓo vusa dzipfiriri muṱani mbingano ya thithisea. 

Hu a swika na hune vhomazwale vha tama u nangela na dzikhonani na 

mashaka ane vha funa u tshi vha dalela na u konana navho. Arali wa sa ita 

zwine vha khou funa zwone u a wana vha tshi vusa tsemano zwa vho sia 

mbingano i tshi khou thithisea. Vha funa u tshi tshila hafho muṱani u ya nga ha 

lufuno lwavho. 

3.17       U FARANA NGA DZIMBILU 

Musi vhathu vhe miḓini vha tea u dzula nga mulalo. Musi muḓini hu na mafhungo 

a tea u ṱavhanywa a ladzwa. Hu a swika hune uyu wa mufumakadzi a khakhela 

vhomazwale kana munna wawe. Arali muthu o khakha u fanela u wana nḓila ya 

u ladza mafhungo zwavhuḓi. 

Mukalaha 5 wa Makonde u sumbedzisa uri arali wa mufumakadzi o khakhela 

munna kha wane nḓila dzine dza nga shumiswa kha u humbela pfarelo. Hu nga 

shumiswa vhomazwale u humbelela mufumakadzi uyu lufhanga. Musi vhathu 

vha tshi fhedza maḓuvha vho kwatelana muṱani wonoyo zwi a konḓa uri hu vhe 

na mvelaphanḓa, zwi a dovha zwa vhanga na malwadze a dzimbilu mitsiko na 

zwiṱirouku. Zwi sia mbingano iyi i si tsha tshimbila zwavhuḓi. 

Mukegulu 5 wa Makonde u ṱalutshedza uri ano maḓuvha vhathu vha khou farwa 

nga malwadze a mutsiko vha tshe vhaṱuku. Musi vhomazwale vha sa ambi na 

mufumakadzi uyu kana ṅwana wavho uyu wa munna. Hu vhaisala vhone vhaṋe 

nga mutsiko ha dovha ha vhaisala na onoyo o no khou tsikiwa. Kha hu wanale 

nḓila dza u farelana lufhanga dzine dza nga sia hu tshi dovha ha vha na mulalo 

muḓini woṱhe. Hu fanela u lugiswa na tshipfumelo, hu nga vha khuhu kana 

tshelede. Zwi sa ralo mbingano i a kwashea.  

Vhathu vho furanaho a vha tamelani zwivhuya u vha na mutsiko muhulu. Bivhilini 

hupfi hangwela swina ḽau. Nahone vhathu ndi ṋanga dza kholomo vha a kuḓana. 

Arali vhathu vha fhedza maḓuvha manzhi vho fhumulelana muṱani zwi a tsitsa na 

lufuno lwavho ngauri hu ḓo vha hu si na nyambedzano. 

Arali vhathu vho farana nga mbilu hu a swika na hune vha humbulelana zwa 

vhuloi. Zwa sia zwiḽiwa zwa uyu mufumakadzi zwi si tsha ḽiwa, vhomazwale vha 

tshi ri vha shavha u miliswa tshivhindi. Na wa munna a nga ḓi litsha u ḽa ngauri 

mufumakadzi a nga mufhirisa a tshi ṱoḓa sala na lupfumo. Arali e munna a 

songo vhibvaho thavhani u mbo ḓi kululu nazwo, zwa vho sia mbingano i tshi 

khou thithisea. 

3.18      TSEḒA 

Arali vhathu vhe muṱani, lufuno kha lu vhe hone. Lufuno a lu na tseḓa. Arali 

mufumakadzi o malwa muṱani kha vhe muthu wa u funa mashaka a ha munna 

na munna a funevho mashaka a mufumakadzi wawe. Arali muṱani wa hoyu 

mufumakadzi hu tshi ḓa vhaeni nga maanḓa ro lavhelela ḽa uri u ḓo vha na 

mafunda khavho.  

Kholomo ya nḓila a i fhedzi hatsi. Wa munna na ene u lavhelelwa u ita 

zwenezwo. Hu na kuhumbulele kuvhi kwa vhanna kune wa wana mashaka a ha 

mufumakadzi a sa dzhielwi nṱha. Hune musi vho ḓa u dala wa wana munna a sa 

rengi zwiḽiwa a tshi renga ho ḓa vha hawe fhedzi. Maitele o raloho a a vusa 

dzipfudzungule miṱani. 

Mufunzi 1 o ṱalutshedza uri vhomazwale na vhone kha vha fune mashaka a ha 

mufumakadzi vha vha ṱanganedze. Hafha muṱani kha vha kovhelane zwine vha 

vha nazwo. Mufumakadzi e muḓini hu songo vha na zwine a ḽela nḓuni a tshi 

khou dzumbela vhomazwale. Kha ḽe navho vho mu bebela munna. A sa ita zwo 

raliho zwi fhedza zwi tshi ḓisa pfiriri hafha muṱani. Kha hu bviwe kha mafhungo a 

u ḽa nga badzhethe vhathu vha ḽe vha fure. 

Mufunzi 2 u sumbedza uri musi muthu a tshi kho ḓi aluwa hu a vha na dzema ḽi 

no dodela vhaaluwa. U nga wana a tshi vho renga zwikumba zwawe a vhea 

nḓuni a tshi thothonya nga ḽithihi o eḓanyisa mulomo wawe. Musi vhathu vho 

dzulisana muṱani zwi a vusa khakhathi muḓini. 

Musi ho ṱhavhiwa khuhu muṱani, vhomazwale vha tou vha na miraḓo ine vhari a i 

sevhedzwi muthu i ḽiwa ngavho. U wana hu tshi swika na hune vha tou sumba 

uri khondo na luphapha ndi zwanga. Arali mufumakadzi a vha sevhedzela miṅwe 

miraḓo hu a vuwa luambo lu si na vhukono tshi lwelwa tshi yone miraḓo. Maitele 

o raliho a a thithisa kha mbingano vhunga na uyu wa munna vha tshi tou mu 

nangela miraḓo uri u tea u ḽa mini.  

Arali hu muṱani hu re na vhana u wana vhana vha tshi zwi nyala zwa u fhiwa 

makwanḓa. Zwi a sia vhana vho no vha na luvhengela lwa vhomakhulu uri a ri 

nga ḓiphini nga tshisevho. Zwi a dovha zwa thithisa mbingano vhunga mme vha 

tshi ḓo kwata uri vhana a vha khou ḓiphina nga zwe vhabebi vha renga. 

3.19      MVELELE 

Ndi zwa ndeme musi muthu a tshi khou vhinga u vhona uri mufumakadzi uyo u 

bva kha lushaka lufhio. U ḓivhana ndi zwone zwa ndeme.  

U malelana na dziṅwe dzitshaka zwi a vha na dzi thaidzo. Musi munna e 

muvenḓa a yo vhinga mutshangana vhomazwale vha a konḓelwa u ṱanganedza 

luṅwe lushaka. Vha pfa ndaka yavho i songo tsireledzea. Vhunga arali ha sokou 

mangala ho wa lufu kha wa munna, vha takalela ndaka i tshi mona henefha 

hayani hu si na mutsinda. 

Vhomazwale kanzhi u wana vha tshi vhenga matsinda. Ndi ngazwo kha 

mbingano dza kale u tshi wana vha tshi malelana nga tshavho. Muzwala u mbo 

ḓi vhinga muzwala wawe. Namusi ri wana zwi si tsha wanala zwavhuḓi. Ho no 

vha na muṱanganelano zwikoloni hune wa wana wa muvenḓa a tshi vho malwa 

nga mugula kana mukhuwa a tshi vho mala muthu mutswu. 

Mukegulu 4 wa Makonde o ṱalutshedza uri maḓuvha ano u wana muṱhannga a 

tshi vho mala mukhuwa. Vhomazwale vha pfa vha tshi zwi shonela uri shango ḽi 

ḓo vha sedzisa hani ngeno hu tshi pfi sila ḽi funwa nga muambari. 

Vhaṅwe vha vhinga kana u vhingwa kha dziṅwe dzitshaka ngauri vha na 

kuhumbulele kwa uri mutsinda ndi khwine shaka ndi bulayo. U tambudzwa nga 

muthu ane u sa mu ḓivhe ndi khwine u fhirisa u tambudziwa nga shaka ḽau. 

Mbiti (1975) u sumbedza uri musi vhathu vha sa athu dzhena mbinganoni, 

muṱhannga na musidzana vha tewa u tsivhudzwa. Kha dziṅwe mvelele hu fanela 

u vha na mutshimbidzi wa mafhungo, ane a vha makhadzi. Kha dziṅwe tshakha 

vhabebi vha muṱhannga ndi vhone vhane vha ya kha vhabebi vha musidzana 

vha dzudzanya lumalo. Musi vha tshi swika kha thendelano mbingano i a 

tshimbila, avha  vhavhili vha no khou funana vha vhingana. 

Mushumelavhapo 1 o ṱalutshedza uri kanzhi vhana vha vhaholefhali vha bva 

miṱani ya vhathu vhe vha malelana nga tshishaka. Hune wa wana muzwala o 

vhingwa nga muzwala wawe. Kha vhomazwale musi ho no vha na nyimele yo 

raliho vha a ṱamba zwanḓa vha holedza vhari kha dzi ḓale matemba. Zwenezwo 

zwi a thithisa mbingano. 

3.20      LUAMBO 

Luambo lune mufumakadzi kana munna a khou lu shumisa lu a dzhenelela kha 

u thithisa mbingano. Arali luambo lu no khou shumiswa afho muṱani lu tshi 

fhambana, maṅwe maipfi u a wana kha Tshivenḓa a tshi semana ngeno kha 

luṅwe luambo a sa semani. 

Hu na vhathu vhane vha si kone u kala maipfi avho musi vha tshi amba. Arali 

muthu a songo ḓowela u wana ho no dzikuswa muṅwe nga maipfi. U sa kona u 

thetshelesa musi muṅwe a khou amba zwi a vusa khuḓano kana wa vho ita zwe 

zwi si ambiwe.  

Mukegulu 1 o ṱalutshedza uri hu na vhathu vhane vha amba nga maṱamba lune 

muambelwa arali a songo ḓowela u a wana a tshi nyanyuwa nndwa ya ṱangana. 

Vhomazwale vha nga thithisa mbingano zwo bva kha luambo lune vha anzela u 

lu shumisa. 

Mukegulu 2 u ṱalutshedza uri arali vhaṅwe vha sa ḓivhi luambo zwavhuḓi munna 

na mufumakadzi vha tshi khou ṱoḓa u dzudzanya mafhungo, vhomazwale 

luambo ulwo vha sa lu pfi u wana vha tshi khou tendelela vha fhedza vho no tou 

tshinya. Tshiṅwe tshifhinga vha a vhigwa na mulandu ngeno vha songo tshinya. 

Thaidzo i yeneyi ya uri a vha pfi luambo. Zwithu zwo raliho zwi fhedza zwi tshi 

khou thithisa mbingano. 

Zwi a konadzea wa wana munna o mala dzinganḓevhe. Vhomazwale vha sa 

koni u pfa zwine a amba, vha fhedza vha tshi mu kolela uri o mala tshimuma. 

Muthu ha tou nanga zwoṱhe zwi bva Mudzimuni. U sa kona u ṱanganedza havho 

na u sa pfa hawe e dzinganḓevhe zwi sala zwi tshikhukhuliso khae. 

Uri fhungo iḽi ḽi lale zwavhuḓi vhathu vha tea u ṱanganedza na u ṱhonifhana 

mbinganoni. Vhathu vha edza izwo mbingano i nga tshimbila zwavhuḓi. 

3.21      U SA SHUMA HA MUNNA KANA MUFUMAKADZI 

Munna kana mufumakadzi a nga swika hune a fhelelwa nga mushumo zwo 

vhangwa nga mutakalo kana u wa ha feme. Zwithu izwi zwa vhuya zwa bvelela 

muṱani kanzhi hu a swika hune arali hu tshi khou shuma wa musadzi wa wana a 

tshi vho dzhiela munna wawe fhasi. Hafha hayani u wana a tshi balelwa na vhu 

ḓifhinduleli. Arali muḓini hu na ḽinwe fhungo ḽi no tea u dzudzanyiwa wa pfa 

ṱhamusi munna a tshi fhiwa tshikhala tsha uri a bvise vhuḓipfi hawe wa wana  

mufumakadzi a tshi mu dzhena hanwani a ri kha hu ambe muṅwe ane a vha a 

vha na mafhungo. Mufumakadzi u vha a si tsha vhona ndeme ya munna vhunga 

hu si tshe na tshine a khou ita hafha muṱani. Vhomazwale na vhone kha 

mufumakadzi uyu vha sokou pfa uri ndi ene a no dzhia tsheo kha zwithu zwoṱhe 

vhunga wa munna a sa tsha shuma. Ndi zwithu zwine zwi a thithisa mbingano. 

Musi munna a sa shumi u a wana a si na vhuḓifhinduleli siani ḽa masheleni. 

Mulangi wa masheleni u vha e wa mufumakadzi. Nga mvelele ya Tshivenḓa kale 

hu lavhelelwa uri ano shuma ndi wa munna wa mufumakadzi u tea u sala a tshi 

khou lela vhana na u shuma mishumo yoṱhe ya hafha hayani. Munna ndi ene 

ano bva a tshi yo shambila. Ano maḓuvha u wana na vhafumakadzi vha tshi 

ṱunḓela miṱa. Zwi sia wa munna a tshi tea u tou swendelela kha wa 

mufumakadzi. A tshi funa wa mufumakadzi a nga dzima tshelede wa munna nga 

u shavha uri u ḓo ḽa tshelede yawe nnḓa na vhafarekano. Ano maḓuvha zwi a 

swika hune zwa thithisa mbingano. Izwi zwi tikedzwa nga Pholips (1953:16) musi 

a tshi ri “families may experience financial insecurity”. Izwi zwi sumbedza uri 

mufumakadzi a tshi khou shuma e eṱhe u pfa masheleni awe a songo 

tsireledzea. 

Munna1 o ṱalutshedza uri u sa shuma ha munna zwi a vhanga na mutsiko. 

Tshumelo nḓuni ya si tsha tou vha hone zwavhuḓi nga uri muḓi u fhaṱwa nga 

vhathu vho takalaho. Arali hu na vhana u wana vha tshi vho dzhia mme e ene 

wa ndeme khotsi e wa fhasi vhunga zwoṱhe zwi tshi ḓo vha zwi tshi bva kha wa 

mufumakadzi. Tshienda hu lila tsha mufumakadzi. 

Zwo leluwa uri wa munna a dzhenwe nga malwadze o vhangwa nga thaidzo ya 

u sa shuma vhunga muhumbulo u tshi ḓo vha u songo dzulisea. U ḓihudza ha 

mufumakadzi wawe zwa vho ita uri ene a pfe a si tsha vha ṱhoho ya muḓi. Hu a 

dovha ha vha na lulindo lwa munna a tshi linda mufumakadzi, u pfa uri a tshi 

lenga u vhuya mushumoni u na vhaṅwe vhanna. 

3.22      U SHUMELA KULE NA HAYANI HA MUNNA KANA MUFUMAKADZI 

Musi muṅwe wa miraḓo ya muṱa sa munna kana musadzi a tshi shumela kule na 

hayani, zwi nga swika hune zwa ṱuṱuwedza vhuḓifari vhu si ha vhuḓi khavho, 

tsumbo: munna arali atshi shuma kule lune a fhedza tshifhinga tshilapfu a sa 

vhuyi hayani, ene muṋe wa munna a nga lingea u vha na muṅwe mufumakadzi 

henegei hune a vha hone zwo vhangwa nga vhuludu. Kanzhi u wana wa munna 

a songo ḓiḓowedza u ḓikuvhela zwiambaro, u swiela na u bika.  

U a kombetshedzea u ḓidzhenisa kha zwa mifarekano uri a wane muthusi hafha 

hune a khou dzula hone. Na kha wa mufumakadzivho zwo ralo. Arali a kha divha 

muthu muṱuku u a vhuya a lingea a tswisa na vhaṅwe vhanna hafha hayani. 

Vhomazwale u a wana hafha hayani kanzhi vha tshi vho dzhenwa nga lulindo 

kha hoyu wa mufumakadzi. A ya fhethu a lenga u vhuya ndi mulandu muhulu. 

Hu a swika na hune vha founela wa munna uri mufumakadzi waṋu u vhuya 

vhusiku kana ha pfi u vhuiswa hayani nga dzigoloi. Musi vhomazwale vha tshi ita 

ngauralo mbingano i vha i tshi khou pwashea ya thithisea tshoṱhe. 

U shumela kule na hayani zwi a dovha zwa vha na vhuleme musi ro sedza 

kudzulele. Hune a vha hone wa munna a nga ḓi tou fhaṱa muṅwe muḓi ha vha 

na vhana henengeivho. U a kombetshedzea u renga gorozari ya miḓi mivhili, wa 

henengei hune a khou shumela hone na u rengela vha hayani. Zwi a sia na 

tshiimo siani ḽa masheleni tshi tshi khou thithisea. 



51 
 

Tshivenḓa tshi ri thonga ya kule a i vhulai ṋowa. Vhushaka ha lufuno vhu 

khwaṱha musi vhathu vhe tsini na tsini. Ha vhuya ha fhela miṅwedzi na miṅwedzi 

vhathu vho ṱhukhuwa kha u vhonana zwi a kombetshedza muthu u dzhena 

mashikani. 

Dzikhonani dzine wa khou shuma nadzo na dzone u nga wana wo no dzhena 

kha birima ḽavho. Arali u na dzikhonani mmbi na iwe zwo leluwa u ḓidzhenisa 

kha matshilele avho. Hu pfi wa tshimbila na mbava na iwe u a vha mbava. 

Dzikhonani dzi swika hune dza u fareledza lune wa vho hangwa muṱa. Kha wa 

mufumakadzi zwi a swika hune a vho pfa uri munna o mu shavha a thoma u 

bvisavho mavhala awe a kutshilele. Vhomazwale vha thoma u dzhenwa nga 

vivho uri ṅwana wavho u khou moniwa. Munna a tshi zwi wana a kona u thithisa 

mbingano i si tsha tshimbila nga ngona. 

3.23         U SA ḒIFULUFHELA KHA VHANNA  

Musi munna a sa ḓi fulufheli nge a mala musadzi o funzeaho, a no hola u mu 

fhira u a pfa a tshi nga ndi wa fhasi vhunga wa mufumakadzi a tshi ḓo pfa a si na 

thaidzo na tshelede, thaidzo yawe i tou vha ya uri tshelede a nga i shumisa hani. 

Muthu wa munna nga mvelo u funa mufumakadzi a tshi vha ene ane a ḓa a ṱoda 

zwithu khae. 

Tsumbo: 

(a) U humbela u rengelwa zwiambaro. 

(b) U humbela tshelede ya zwiḽiwa. 

(c) U humbela tshelede ya u ḓinakisa a tshi renga zwiḓolo na u itisa 

mavhudzi. 

Zwi a swika hune mbingano ya thithisea nga vhushai hune munna a bva khaho 

kana hune a vha naho nga tshenetsho tshifhinga. 

Musi wa mufumakadzi a tshi bva muṱani wo pfumiwaho o malwa zwi shaini u a 

swika hune a ita a tshi ṱongisa lupfumo lwa hawe. Hu a swika na hune musi o 

dinalea a vhudza wa munna na vhomazwale a ri nne fhano muḓini thi ngo ḓa u 

tshela nḓala ndo ḓa nga mafhungo a lufuno, lune ni si tsha mpfuna ndi nga bva 

nda ṱuwa nda ya ha vhabebi vhanga hune ra tou ḽa ra ṱata. Nyimelo yo raliho i a 

swika hune ya thithisa mbingano ha vho vuwa luambo lwa uri rine zwisiwana ri 

na afhio mafhungo. 

Mufumakadzi hoyu arali e na goloi kana o vhingwa nayo u a swika hune a tou 

luvhelelwa  kha zwinzhi. U tou funa uri u a fha munna wawe goloi a reila na. hu a 

vha na mikano minzhi ine ya vheiwa sa ine ya nga wa munna a songo 

kovhelelwa na goloi yanga. Tshiṅwe tshifhinga hu a swika hune a amba uri 

vhathu vha vho ṱonga nga goloi yanga. Nyimele ya swika hafho u a wana wa 

munna a tshi fovhela vhunga i ngoho e tshisiwana. Hune mufumakadzi a bva 

hone a sa laiwa zwavhuḓi mafhungo a lupfumo a nga thithisa mbingano. 

Mufunzi 1 o ṱalutshedza uri lufuno lu fuka zwoṱhe. Munna naho a tshi bva 

zwishaini kha vhee fulufhelo kha muṱa wawe. A ḓidzhie uri munna na tsikoni u 

dzula e ṱhoho zwi sa ambi uri mufumakadzi wawe u bva zwipfumini u swika 

ngafhi.  

khavhe na vhuḓifulufheli kha mufumakadzi wawe na musi o bva uri ha nga mu  

moni ndi wawe. U sa vha na fulufhelo honoho ha munna na vhomazwale hu a 

thithisa mbingano. 

3.24        MANWELEDZO 

Ano maḓuvha ṱhalano yo anda vhukuma zwi tshi khou itiswa nga zwithu zwo 

fhambanaho zwe nda zwi bula afho nṱha sa u malana vhathu vha tshe vhaṱuku, 

u nangelwa mufumakadzi nga vhabebi, dimokhirasi, vhurereli, pfunzo, 

fhethuvhupo, u sa fulufhedzea na zwiṅwe. 

Musi ri tshi sedza tshifhinga tsha kale ṱhalano yo vha i songo anda. Muṱhannga o 

vha a sa ḓinangeli musadzi ane a tea u mu mala zwithu izwo wo vha u mushumo 

wa vhabebi ho katelwa na makhadzi nahone ho vha hu tshi shuma ṋenḓila sa 

zhendedzi ḽa miṱa iyi mivhili ngeno ano maḓuvha a si tsha shumiswa.  

Dimokirasi na yone i khou shela mulenzhe sa izwi muṅwe na muṅwe a tshi vho 

ḓivha pfanelo dzawe. Ṱhuṱhuwedzo khulwane ndi ya uri mbingano kha hu vhe na 

u konḓelelana nahone hu vhe na u dzhenelela ha vhahulwane musi vhathu vha 

tshi ḓidzhenisa kha mbingano. 



53 
 

Mihumbulo iyi yoṱhe i sumbedza ndeme khulu ya vhomazwale kha mbingano, 

vhomazwale vha ṋee ṱhuṱhuwedzo yavhuḓi muṱani. Kha vha fhaṱe vhuthihi 

mbinganoni uri miṱa i lalame sa zwiḽa kale. 

   NDIMA  YA  VHUṊA  

ZWIVHUYA  ZWA  VHOMAZWALE  KHA  MBINGANO 

4.1     MARANGAPHANḒA 

Ndima iyi i ḓo saukanya mawanwa a mvelele dza mbudzisavhathu. Ho sedzwa 

zwivhuya zwine vhomazwale vha ita kha mbingano ya Tshivenḓa ndi ḓo kwama 

vhakegulu, vhakalaha, vhashumelavhapo, vhafunzi, vhanna vha re na miṱa na 

vhasadzi vha re na miṱa. Vhathu avha vho bvisa vhupfiwa havho nga ha 

ṱhuṱhuwedzo ya vhomazwale kha mbingano ya Tshivenḓa. Tshipikwa 

tshihulwane ndi u ṱoḓa u wana mihumbulo yo fhambanaho ine vhathu vha ḓo i 

ṋekedza malugana na ṱhuṱhuwedzo ya vhomazwale kha mbingano ya 

Tshivenḓa. Hezwi zwi ḓo thusa vhadzulapo kha u pfesesa ṱhuṱhuwedzo mbuya 

ya vhomazwale kha mbingano ya Tshivenḓa. 

4.2    VHA A DZUDZANYA DZEKISO 

Arali muṱhannga o no vhina, vhabebi vha a swika hune vha mu dzudzanyela 

mbingano. Vha nga mu ṱoḓela mufumakadzi. Ha vha na vhonenḓila mafhungo a 

tshimbidzwa nga ngona. Arali wa munna a si na tshelede vha a kona u thusa 

nga u bvisa tshelede ya lumalo. Vha zwi kutela lune zwi sa ḓivhee nga vhathu uri 

ndi vhone vho bvisaho ya lumalo. 

Musi ndi tshi kwama mukegulu 1 o sumbedza uri nga Tshivenḓa zwi a tendelwa 

vhabebi vha malela ṅwana. Zwi na mushumo muhulu mbinganoni ngauri musi 

vho bvisa vha a kona u ḓirwa khana uri ndi washu o ḓa nga kholomo. 

Mukegulu 2 o sumbedzisa uri ho bviswa mamalo zwi a thusa uri vha si 

shengedze mufumakadzi uyo vha tshi humbula uri arali a ṱuwa vho tshinyalelwa. 

Zwi a ṋea na ndeme wa mufumakadzi tshirunzi musi o bviselwa mamalo. 

Vhomazwale vha a pfa vha tshi zwi takalela uri miḽoro yavho yo wedza. 

Mukegulu 3 o sumbedza uri musi mufumakadzi o maliwa u a pfa o hulisea 

nahone u pfa e tshipiḓavho tsha muṱa. Hu a swika na hune vha amba uri no ḓa 

nga kholomo. Zwi dovha zwa khwaṱhisedza uri o ṱanganedzwa. Kha mbingano 

dza ano maḓuvha u wana hu tshi swika na hune a saina a dovha a ambadzwa 

na munene wa u sumbedza uri o vhingwa. Izwi zwi tshi ṋea tshifanyiso tsha uri 

mmbwa i re na mune i vhonala nga tshiangaladzi. 

4.3      U KONANYA 

Hu na mushumo muhulwane une vhomazwale vha u bveledza mbinganoni. Arali 

hafha muṱani ho vuwa bonyongo ṱhamusi hu tshi lwelwa masheleni, u wana 

vhomazwale vha tshi dzhenelela vha lwela uri fhungo ḽi ladzwe lwa vhudele. 

Arali ha vuwa nndwa u a wana vhomazwale vha tshi dzhenelela vha fhanda nga 

vhukati vha vhudza na ṅwana wavho uri litshani u rwa ṅwana wa vhathu ni rwe 

nṋe. Musi ndi tshi kwama mukegulu 3 u ṱalutshedza uri nga Tshivenḓa zwi a ila u 

rwa mufumakadzi phanḓa ha vhabebi ndi lunyadzo. 

Arali mufumakadzi hu na zwe a tshinya hafha muṱani o vha a tshi gidima a ya 

kha vhomazwale uri vha mu farele lufhanga kha munna wawe. Mukalaha 1 u 

ṱalutshedza uri maitele o raloho o vha a tshi itisa uri e munna o vha a tshi kona u 

zwi vhona uri o ṋewa ṱhonifho yo fhelelaho. Fhungo ḽi a lala mbingano ya 

tshimbila zwavhuḓi. Vhomazwale vha a ḓivha dza u dzhena mafhungo nga 

ngona musi ho vhifha. Mulomoni wa ndau a hu yiwi hu si na tshikuni. Vha a 

dzudzanya na tshipfumelo. 

Mafhungo a u ṱondola ndi kale e hone. Musi khaedu yo raliho yo bvelela muṱani 

vhunga tshiṅwe na tshiṅwe tshi re murunzini wa ḓuvha tshi ṱanea tsha vho nwa 

na nga vhushie, vha konanyi vha a ḓivhonadza. Muṱani arali zwa wanala uri 

munna o lingea nnḓa kale zwo vha zwi tshi ladzwa nga nḓila yavhuḓi. Musi 

mufumakadzi a tshi “ḽa ḓa afha ḽi a kovhela”. A tshi rwa ṱhoho na fhasi, ndi 

vhomazwale vhe vha vha tshi dzhenelela kha u konanya vhavhili vha no khou 

lwa. 

Namusi ngauri vhathu vho thudzela vhomazwale thungo mbingano a dzi tsha 

lalama ngauri musi mulilo u tshi khou duga kha vhavhili a hu na a no dzimela. 

Mukalaha 2 u ṱalutshedza u ri mufumakadzi muṅwe na muṅwe ha funi munna a 

tshi bva. Ngauri munna ndi nḓou ha ḽi muri muthihi fhedzi, ndi zwa ndeme uri 

vhomazwale vha ladze fhungo iḽi nga mulalo arali zwo wanala. 

4.4       U KUTELA ZWIPHIRI 

Nga mvelele ya Tshivenḓa, musadzi u malelwa u beba vhana. Ra sedza ano 

maḓuvha musadzi u vho malelwa u ḓisa lupfumo nge a funzea. Mufumakadzi 

arali o pfuma a songo funzea u dzhiiwa e wa ndeme na ene hafha muṱani.zwa 

kale musadzi o vha a tshi ri u sa beba, a ṱoḓelwa muṅwe munna a no beba nnḓa 

tshiphirini. Arali na zwenezwo zwa ḓi bala u ṱoḓelwa muhadzinga. Nga 

Tshivenḓa mufumakadzi muhulwane o vha a tshi vha ene ane a ṱuwa a yo ṱoḓela 

munna wawe mufumakadzi wa vhuvhili. 

Mukalaha 3 o ṱalutshedza uri u kutela zwiphiri ho vha hu u itela uri mbingano i 

lalame. Arali munna o lingea nnḓa vhomazwale vha a ya tshiphirini vha 

dzudzanya mafhungo vha swika na hune vha vhudza mufarekano uri 

muḽatshawe u adzumbama. Zwa ombedzelwa uri mune wa muḓi u a ṱhonifhiwa 

nahone ḽa kovhela kha vhofholole munna a ye muḓini wawe. Izwo vha tshi zwi ita 

vho vha vha tshi khou lwela uri mbingano i lalame. 

Arali nnḓa hu na lutshetshe, vhomazwale vha ya vha thusa ṅwana tshiphirini 

mufumakadzi uyu wa hayani a sa zwi ḓivhi. Mukalaha 4 u ṱalutshedza uri 

tshipikwa tshihulwane tsha u kutela zwiphiri ndi u ṱoḓa u vhona mbingano i tshi 

lalama. I dovha ya vha nḓila ya u sumbedza lufuno kha mufumakadzi wa hayani. 

Arali zwa sokou itea zwa bvukuluwa hu a swika hune vhomazwale vha 

khuthadza wa pfa vha tshi ri ni songo ḽa mbilu lufuno lwa nnḓa ndi mulilo wa 

maṱanga u ḓo pfuvha.Tshiṅwe tshifhinga vhomazwale vha a fara tshiphiri u 

swika vha tshi dzhiiwa na nga Mudzimu. Tshipikwa tshihulwane hu uri mbingano 

ya ṅwana wavho i tshile i nake sa dziṅwe. 

Vhomazwale vho vha vha tshi zwi kona uri mufumakadzi a tswise na u wanala 

zwi sa wanale nga munna. Muhumbulo muhulwane hu uri hu vhe na vhana 

muḓini. Ngauralo zwo vha zwi tshi vha na masiandaitwa avhuḓi kha mbingano. 

4.5      U ṰUNḒA 

Musi mufumkadzi o vhingwa hu lavhelelwa uri munna u vha ene a no ṱunḓa uri 

vhana vha wane zwiḽiwa. Musi munna a khou shambila makhuwani a si tsha 

posa ya zwiḽiwa afha hayani, vhomazwale vho vha vha tshi lwa nga nḓila dzoṱhe 

uri vhana vha ḽe. Vho vha vha tshi nga mu fha mavhele uri a ṱohole a aluse 

vhana. Ṱhuṱhuwedzo mbuya kha mbingano nga vhomazwale ndi ya ndeme. 

Mukala 4 u ṱalutshedza uri musi hu si na zwiḽiwa muṱani zwi ṱana vhushai. Ndi 

ngazwo vhomazwale vha tshi lwa nga nḓila dzoṱhe u kutela u balelwa ha ṅwana 

wavho vha mu ṱundela. 

Ṱhuṱhuwedzo mbuya ya vhomazwale ndi ya musi vha tshi kona u kovhelavho 

hoyu mufumakadzi zwiṅwe zwa zwithu sa tsimu. Vhomazwale vho vha vha tshi 

kona u ṋea muthu tshikovha ha pfi mufumakadzi a lime nḓuhu a ḽe na vhana. 

Musi vha tshi ita ngaurali zwo vha zwi tshi khwaṱhisa mbingano ḽa lala muṱani. 

Musi hu na zwiḓuhulu u a wana zwi tshi ṋewa na tshelede. Zwi a 

dzumbetshedziwa tshelede ha pfi u songo vhudza mme na khotsi. Vha kona u 

rengela vhaḓuhulu zwiambaro. 

Musi hu ḓuvha ḽa mundende u a wana vha tshi renga baphanya na 

zwidyangudyangu zwa mundendeni ha vhuya ha ḽiwa. Hu na zwi no ṱahela 

muṱani vha a bvisa tshelede ya renga saga uri vhaḓuhulu vha ḽe. 

Vhomazwale vha akona u fha muthu na kholomo. Arali u mufumakadzi wa 

vhuṱali u fhedza u na danga ḽau. Izwi zwi sumba uri vhomazwale ndi vha ndeme 

muṱani. 

4.6        U  LELA  VHAḒUHULU 

Musi mbingano yo shudufhadzwa nga vhana, vhomazwale vha a dzhenwa nga 

dakalo ḽihulu vha ri muḓi wo hula. Hu a swika na hune vha vhudzisa wa 

mufumakadzi uri o pfukwa lini, hu u ṱoḓa u dzhenelela kha lufuno lwa vhavhili 

vha tshi ṱoḓa u ṋea ndaela uri hu wanale kukope hafha muṱani. Vhomazwale vha 

a swika na hune vha ri bebabi ni ande, vhone vhaḓuhulu vha ḓo lela. 

Vhomazwale vha a dovha vha vha vha na mbilu ya u vhavhalela. Musi ṅwana a 

khou rwiwa phanḓa havho u nga pfa vha tshi ri ni khou ṱula. Ṅwana ha rwiwi 

phanḓa ha vhakegulu na vhakalaha.  

Arali mufumakadzi a khou rwiwa nga munna, vhomazwale vha a kona u 

dzhenelela vha ri wa munna kha rwe vhone a litshe ṅwana wa vhathu. Hu na 

zwivhuya zwinzhi zwine vhomazwale vha ita mbinganoni uri i khwaṱhe. 

Vha a vhudza vhana zwiṱori na dzingano. Zwine khazwo vhana vha guda pfunzo 

nnzhi. Zwi dovha zwa funḓedza vhana uri vha gude u thetshelesa musi muṅwe a 

tshi khou amba. Vhana vha a fhedza vha tshi khou guda na mikwa yavhuḓi. 

Musi vhabebi vha si ho hayani vhomazwale vha a kona u sala na muḓi vha tshi 

khou lela vhaḓuhulu. 

Munna 1 u sumbedza uri u thudzela vhomazwale thungo ndi u shaya nḓivho. 

Musi u na vhomazwale vha a leludza zwithu vhunga vha tshi kona u ṱhogomela 

vhana na muḓi u si ho. 

Hu na hune vhaṅwe vhakegulu vha a lema vhana. Hu vha hu tshi tou vha na 

lufuno na mbavhalelo yavho kha ṅwana lune a nga si kone u doba ṱhamu a mu 

rwa. Zwa sia vhaambi vha tshi swika hune vha ri u lema hu fhira u lotshelwa 

ngeno vhaḓuhulu vha songo lemiwa i tshi tou vha mbilu yo ḓadziwaho nga 

vhuthu. 

4.7      U  ELETSHEDZA 

Musi muṱani ho takaliwa dzipfiriri vhomazwale vha a kona u tandulula thaidzo 

nga nḓila ya u eletshedza. Vha a dovha vha eletshedza vhavhili vha re 

mbinganoni sa izwi vha na tshenzhemo ya vhutshilo. 

U nga wana munna na mufumakadzi vha tshi ṱoḓa u ṱalana. Vhomazwale vha a 

kona u eletshedza masiandaitwa azwo kha vhana na muṱa wonoyo. 

Vhomazwale vha a kona u eletshedza mufumakadzi uri vhaeni vho ḓa muḓini a 

nga vha farisa hani. Mukalaha 5 u sumbudza uri zwiḽiwa ndi tshika ya maṋo. 

Zwino mufumakadzi o ṱalifhaho u fanela u fhaṱa muḓi nga zwanḓa zwawe. A ita 

zwe a eletshedzwa mbinganoni i ḓo titima. 

Arali ṅwana wa lutshetshe a tshi khou dodwa nga zwidwadze, vhomazwale nga 

tshenzhemo ine vha vha nayo vhutshiloni vha a kona u eletshedza uri ṅwana u 

khou lwala mini. Arali e na goni vha ḓo mu vhona nga u kwatamisa ṱhoho a sa 

funi u sedza mme awe maṱoni. Hunoha arali ṅwana e na gokhonya vha do amba 

uri ṅwana hoyu u na gokhonya. Ndi henefha hune vhomazwale vha ḓo konaha u 

shela mulenzhe nga u elethedza mme a ṅwana uri u tea u bviswa gokhonya. 

4.8      VHA  A  LAYA 

Musi muṱani hu na vhomazwale vha a gudisa vhana mikhwa. U a wana vha tshi 

gudisa vhaḓuhulu u losha, u aravha nga nḓila yone na u bvula muṅwadzi u tshi 

vhona vhahulwane, u fha zwiḽiwa vhathu vhahulwane vho gwadama. Musi 

vhaeni vho ḓa muḓini vhana vha a fha vhahulwane tshifhinga tsha u amba. Vha 

tea u ṱuwa vha yo tambala kule. Vha dovha vha vha gudisa u sa vha na tseḓa. 

Musi hu na zwiḽiwa hayani u tea u kovhekana na vhaṅwe zwavhuḓi. Arali hu na 

vhaeni u tea u pfesesa uri zwiḽiwa zwo itelwa vhaeni nahone kholomo ya nḓila a i 

fhedzi hatsi. Vha a gudisa vhaḓuhulu lufuno. 

Mufumakadzi hafha muṱani vha a mu laya uri munna u a ṱhonifhiwa a tshi fhiwa 

zwiḽiwa u a faredzwa zwavhuḓi, ha gwadamiwa a tshi iselwa zwiḽiwa. U a dovha 

a laiwa uri musi mufumakadzi e maḓuvhani ha yi nḓuni na munna ngauri arali a 

ita ngauralo wa munna u ḓo fhelela zwidulo. 

Musi hu na nyimele i konḓaho muṱani u a khwaṱhisiwa uri a konḓelele zwi ḓo 

vhuya zwa fhela. Vha a mu laya vha ri vhuhadzi ndi ṋama ya thole ya fhufhuma 

ri a fhunzhela. 

Izwi zwi khwaṱhisedzwa nga Andrew (1992) a tshi ri ṱhalano ndi tshithu tshine 

tsha nga dzhia tshifhinga tshilapfu u bvelela, zwo vhangwa nga vhuleme 

mbinganoni. Ha swika hune muṅwe e ṋala dzavhathu. Izwi u zwi bvisela khagala 

musi a tshi ri “Divorce is a process that occurs over a time and can be caused by 

different hardships in the families”. Kha sia iḽi vhomazwale vha a kona u dzula na 

mufumakadzi vha mu khwaṱhisa na u mu laya zwine zwa nga sia mbingano 

yawe i tshi nga lalama. 

Mufunzi 1 u ṱalutshedza uri mufumakadzi wa tsilu u pwasha muḓi nga zwanḓa 

zwawe ngeno mufumakadzi wa vhuṱali a tshi fhaṱa muḓi nga zwanḓa zwawe. 

Mukalaha 2 u ṱalutshedza uri musadzi kha ṱhonifhe munna wawe ngeno na 

munna e na mulandu wa u funa musadzi wawe. Vha dovha vha sumbedzisa uri 

vhomazwale muṱani vha na mushumo wa u laya mufumakadzi nga lufuno. Zwa 

tshimbidzwa ngauralo mbingano i a fethema. 

4.9        U  ṊEA  

Vhomazwale ndi vhathu vha mafunda. Arali mufumakadzi e hone muḓini vha a 

swika na hune vha mu fha kholomo. Vha a sumba kholomo nthihi kana mbili vhe 

ri ndi dzawe. Tshiṅwe tshifhinga hu a swika na hune vha nga mu fha kholomo 

ṅwaha na ṅwaha danga ḽa vhuya ḽa ḓala. 

Arali hu fhethu ho fuiwaho dzikhuhu na henefho vha a mu fha khuhu wa wana na 

tshitumba tsho no ḓala. Mufumakadzi 1 u ṱalutshedza uri musi vhomazwale vha 

tshi swika hune vha fha ndaka yavho muthu vha tshi kha ḓi tshila zwi amba 

lufuno.  

Zwi a dovha zwa khwaṱhisa na mbingano vhukati ha vhavhili u sumbedza uri vha 

na vhatiki. Zwi a ṱavha muya wa u ṋea na kha vhone vhane munna na 

mufumakadzi uri musi a tshi ṋea Mudzimu vha a fhaṱutshedza murahu. 

Mufunzi 2 u ṱalutshedza uri wa vhana muya wa u ṋea wo ḓala vhuthu. 

Vhomazwale nga u ṋea havho hu khou ri funzedza uri vhana vha mme muthihi 

vha ṱhukhukanya ṱhoho ya nzie. 

4.10    U  FUNZA  VHAḒUHULU  U  ṰHONIFHA  MVELELE  NGA  U  VHA       

           SUMBEDZA  MISHUMO YA NGOMA  DZA  MVELELE KHA 

           MBINGANO  YA TSHIVENḒA 

Ngona dza Vhavenḓa dzi na mushumo muhulwane wa u tika mbingano uri i si 

pwashekane. Dziṅwe dza ngoma dzenedzo ndi dzi tevhelaho ndi vhusha, 

domba, tshikanda na murundu. 

4.10.1    Vhusha na Tshikanda 

Lushaka ulu lwa ngoma ndi lune lwa tshiniwa nga vhasidzana fhedzi. Ndivho 

khulwane ya ngoma hedzi ndi ya u laya vhasidzana u konḓelela na u ṱhonifha 

zwine zwa ḓo vha thusa musi vha tshi ya mahadzi. Ndi henefha hune vha ḓo 

laiwa na nga murero u no ri “vhuhadzi ndi ṋama ya thole ya fhufhuma ri a 

fhunzhela”. Hu dovha ha vha na ḽiambele ḽi no ri “ḽivhiḓa ḽa musadzi ḽi vhuhadzi”. 

Stayt (1968:106) u tikedza ndeme ya ngoma idzi musi a tshi ri “girls are warned 

against becoming deflowered before marriage a greet deal of time which is given 

up by sexually teaching”. 

4.10.2    Domba  

Ngoma iyi ine ya tshinwa nga vhaṱhannga na vhasidzana. Ndivho yayo ndi ya u 

gudisa vhasidzana matshilisano sa u konḓelela na u ṱhonifha, zwenezwo ndi 

zwone thikho ya mbingano. Vha dovha vha funzwa nga ha mbebo. Ndeme ya 

ngoma iyi i tikedzwa nga Stayt (1968:112) musi a tshi ya phanḓa nga ḽa u ri “The 

school is a general preparation for marriage. They are taught to understand the 

true significance of marriage and child birth”. 

4.10.3       Murundu 

Iyi ndi ngoma ine ya tshinwa nga vhathu vha tshinnani fhedzi. Mushumo wayo 

ndi u vha gudisa u kondelela vhunga muṱani hu tshi ṱoḓea mbilu ya u konḓelela 

na matshilisano. Ndeme ya ngoma iyi i khwaṱhisedzwa nga Stayt (1968:40) musi 

a tshi ri “The school is of greet importance, as it is a powerful agent in forming a 

centralizing intertriabal band of mutual interest and friendship. Murundu u fhaṱa 

vhukonani na mikhwa. 

4.11   MANWELEDZO 

Kha ndima iyi mafhungo e a kuvhanganyiwa nga mbudzisavhathu o saukanyiwa 

a ṱalutshedzwa nga nḓila i pfalaho. Mbudzisavhathu yo ḓi sendeka nga 

tshenzhemo ine vhathu vha vha nayo. Vhakalaha, vhakegulu, 

vhashumelavhapo, vhafunzi, miṱa i re na tshenzhemo malugana na ṱhuṱhuwedzo 

ya vhomazwale kha mbingano. Vhuḓi na vhuvhi ha vhomazwale mbinganoni ya 

Tshivenḓa. Ndima iyi i ri isa kha ndima ya vhuṱanu yo sedzaho kha manweledzo 

mawanwa a ṱhoḓisiso. 

     NDIMA  YA  VHUṰANU 

TSENGULUSO  YA  MANWELEDZO, MAWANWA  NA THEMENDELO  YA  
ṰHOḒISISO 

5.1     MVULATSWINGA 

Ndima iyi i ḓo ṋetshedza manweledzo, mawanwa na themendelo ya ṱhoḓisiso. 

Tshipikwa tshihulwane ndi u bvisela khagala zwe iyi ṱhoḓisiso ya zwi swikela na 

u ita themendelo dzi re khagala malugana na ṱhuṱhuwedzo ya vhomazwale kha 

mbingano ya Tshivenḓa. 

5.2     MANWELEDZO 

Iyi ṱhoḓisiso yo sengulusa ṱhuṱhuwedzo ya vhomazwale kha mbingano ya 

Tshivenḓa. Mafhungo a ṱhoḓisiso iyi o dzula nga nḓila i tevhelaho: 

Kha Ndima ya u Thoma ndi he nda ṱalutshedza uri mbingano ndi mini. Zwinwe 

zwi re khagala kha ndima iyi ya u thoma ndi thaidzo dzi kwamaho ṱhoḓisiso 

Thyiori ya feminisimu, ndivho ya ṱhoḓisiso, zwipikwa zwa ṱhoḓisiso, ṱhuṱhuwedzo, 

ngona ya ṱhoḓisiso. Kha ngona ndo dovha hafhu nda kwama khwaḽithethivi, 

ngona ya phuraimari na ngona ya sekondari. 

Ndima ya Vhuvhili ndi ḓo sumbedzisa tsenguluso ya vhaṅwali uri vha ri mini 

musi vha tshi ṱalutshedza mbingano. Ndi ḓo dovha nda ṱalutshedza uri vhaṅwe 

vhaṅwali vha tshi sengulusa ṱhuṱhuwedzo ya vhomazwale kha mbingano vha i 

vheisa hani.  Masiandoitwa a kushelele kwa mulenzhe nga vhomazwale hu tshi 

katelwa na ṱhoḓisiso nga vhaṅwe vhaṅwali. Zwo vha zwa ndeme u ḓivha vhuḓi 

na vhuvhi ha u dzhenelela ha vhomazwale kha mbingano ya Tshivenḓa. 

Kha Ndima ya Vhuraru yo sengulusa zwithithisi zwa vhomazwale kha mbingano 

ya Tshivenḓa. Tshipikwa tshihulwane ndi u bvisela zwithithisi khagala zwine zwa 

dzhenelela kha uri mbingano dzi si tsha lalama.  

Ndi khou ri vhathu vha ḓivhe uri ṱhuṱhuwedzo mmbi ine vhomazwale vha nga i 

zwala mbinganoni i a thusedza kha u pwashea ha muṱa. Ho itwa ṱhoḓisiso kha 

zwigwada zwo fhambanaho zwa vhathu. 

Kha Ndima ya Vhuṋa, ho saukanyiwa nau ṱalutshedzwa zwivhuya zwa 

vhomazwale kha mbingano ya Tshivenḓa. Ho dovha ha bviselwa khagala 

mawanwa a mvelele ya nyambedzano na mbudzisavhathu malugana na 

zwivhuya zwine vhomazwale vha zwi ita kha mbingano ya Tshivenḓa. Mawanwa 

a mbudzisavhathu o dzhiiwa sa tshipiri. Madzina a vhashelamulenzhe o dzhiiwa 

sa tshiphiri. 

5.3    MAWANWA 

Ṱhoḓisiso iyi  yo thusa kha u wanulula zwinzhi nga ha ṱhuṱhuwedzo ya 

vhomazwale kha mbingano ya Tshivenḓa. Kha zwithithisi zwi itwaho nga 

vhomazwale kha mbingano ya Tshivenḓa ndo wana uri ndi zwiṅwe zwa 

zwithusedzi kha uri mbingano i si lalame musi ro sedza kha Venḓa ḽa 

musalauno. 

Hu dovha ha vha na zwivhuya zwine vhomazwale vha zwi ita kha mbingano 

zwine masiandaitwa azwo a sia mbingano i tshi ima zwavhuḓi ha vha na 

ndalamo khayo. Ho kona u dzumbululeya ngoho ya zwithu zwine zwa itisa uri 

mbingano dza ano maḓuvha dzi kalakate kana u ḓifha ho sedzwa ṱhuṱhuwedzo 

ya vhomazwale uri vha shela hani mulenzhe. 

5.4     THEMENDELO  

Nga zwe zwa wanuluswa kha ṱhoḓisiso iyi themendelo ya u thoma ndi ya uri 

vhaṅwali vha dzibugu kha vha dzhiele nṱha u ṅwala vho zwithu zwa ndeme nga 

ha mbingano.  Zwihulwane vha tsivhudzevho na lushaka uri dzi khaedu dzine 

dza vha hone mbinganoni ndi dzifhio nahone ndi ndivho ifhio ine muthu a tea u 

vha nayo musi a sa athu dzhena mbinganoni. 

Vhaṅwali kha vha dovhe vha ṅwale nga mishumo ya ngoma dza mvelele musi 

ho sedzwa mbingano ya Tshivenḓa. Vha ombedzele uri u vha na ndivho ya 

zwithu u vha wo wana tshisima tshi sa xi. Vhathu vha pfuma nḓivho dziphoswo 

dzi a fhungudzea. Ṱhoḓisiso iyi yo bvisela khagala zwithithisi na zwivhuya zwine 

zwa vha hone kha mbingano ho sedzwa uri ṱhuṱhuwedzo ya vhomazwale yo 

shela hani mulenzhe. 

Ngudo iyi yo sumbedza uri mbingano dza ano maḓuvha a dzi tsha fana na dza 

kale vhunga musalauno ho ḓalesa zwa mutumba wa vhavhili. Vhomazwale vha 

vhonala vha si tsha vha vha ndeme sa zwila mulovha. Dzipfanelo dzo no vha 

dzone dzine vho langa miṱa. Zwenezwi zwi sia na vhomazwale vha si tshe na 

vhupfiwa. 

Vhavenḓa kha vha vhe na vhuthu vha tende u bvela khagala. Vhane vha khou 

dzhena mbinganoni kha vha pfumbudzwe uri muṱa ndi mini na uri vha nga 

tshilisa hani kha muṱa une vha ḓo ḓiwana vhe na vhomazwale nga ngomu. Na 

vhomazwale kha vha tsivhudzwe uri kha vha tende u shanduka kha ḽifhasi ḽa 

namusi uri mbingano dzi dovhe dzi tamise sa dziḽa dza mulovha. 

5.5       MAGUMO 

Ndi iyi yo bviselaho khagala mawanwa na themendelo ya ṱhoḓisiso na 

ṱhuṱhuwedzo ya vhomazwale kha mbingano ya Tshivenḓa. Ho sumbedzwa 

mawanwa a ṱhoḓisiso malugana na zwivhuya zwine vhomazwale vha tea u zwi 

ita kha mbingano ya Tshivenḓa uri muṱa u ime. Vhomazwale vha tshila vhuthu 

vha do kona u vha na luvhonela lwavhuḓi kha u khwaṱhisa mbingano. 

Tshihulwane vha fuke nguvho ya lufuno. 

Hu kha ḓi ṱoḓea dziṅwe ṱhoḓisiso dzine dza vhambedza zwithithisi na zwivhuya 

zwine vhomazwale vha zwi ita musi ro sedza mbingano ya Tshivenḓa. 

